
Útdráttur 

Trú á eigin getu (e. self-efficacy) er ekki síður talin hafa áhrif á náms- og starfsval einstaklinga 

en starfsáhugi (e. vocational interest). Við þróun matstækja sem mæla þessa hugsmíð hefur 

kenning Hollands um sex áhugasvið verið notuð. Markmið þessarar rannsóknar var að leggja 

lokahönd á kvarða sem mæla trú á eigin getu á sex sviðum Hollands og hafa verið í þróun 

hérlendis. Þátttakendur voru 231 einstaklingur á aldrinum 21–22 ára. Við þróun kvarðanna 

var fylgni atriða við eigin kvarða og aðra skoðuð í ljósi kenningarinnar, auk innbyrðis fylgni 

atriða á hverjum kvarða. Endanlegt matstæki samanstóð af 64 atriðum, bæði athöfnum og 

námsgreinum sem voru lýsandi fyrir hvert af sex sviðum Hollands. Áreiðanleiki og réttmæti 

endanlegu kvarðanna var kannað og fjölvíddargreiningu (MDS) beitt til að bera formgerð 

þeirra saman við kenningu Hollands. Niðurstöður sýndu að röð kvarðanna var í samræmi við 

kenninguna og þeir mynduðu sporöskjulaga form líkt því sem fyrri rannsóknir á starfsáhuga 

hérlendis hafa sýnt. Á heildina litið gefur matstækið áreiðanlegar og réttmætar mælingar á trú 

á eigin getu á sex sviðum Hollands. Það gæti því gefið mikilvægar upplýsingar í ráðgjöf 

varðandi könnun og val á náms- og starfsferli og nýst í áframhaldandi rannsóknir á trú á eigin 

getu hérlendis.  

Abstract 

Self-efficacy is considered to be as important as interest for the career choice of individuals. 

Holland’s theory of six vocational interest types and structures has been used to develop 

vocationally related measures of self-efficacy. The purpose of this study was to build on 

previous work in Iceland and finish developing a reliable and valid instrument for career self-

efficacy. Participants were 231 young people age 21-22 years old. For scale construction the 

correlation between each item with its own scale and others was examined in the light of 

Holland’s theory as well as the inter correlation of items in each scale. The final instrument 

consisted of 64 items, both activities and subjects representing each of the six Holland types. 

Using multidimensional scaling, the six scales showed a good fit to Holland´s structural 

hypothesis and formed a misshapen polygon similar to the results of previous studies on 

vocational interests in Iceland. Overall, the results indicated that the instrument is a reliable 

and valid measure of vocational self-efficacy for the six Holland types. The instrument could 

thus yield useful information in counseling concerning career choice and exploration and 

could be used in further research on self-efficacy in Iceland.  

Formáli 

Rannsóknarverkefni þetta er 30 ECTS eininga lokaverkefni til meistaragráðu í náms- og 

starfsráðgjöf við félags- og mannvísindadeild Háskóla Íslands. Rannsóknin er megindleg og 

var tilgangur hennar að leggja loka hönd á hönnun matstækis fyrir trú á eigin getu til notkunar 

í náms- og starfsráðgjöf. Hugtakið trú á eigin getu vakti fyrst áhuga minn í grunnnámi mínu í 

uppeldis- og menntunarfræðum. Það var ekki síst þar sem í vinnu minni með börnum og 

ungmennum, bæði í leikskóla og á sviði íþrótta og tómstunda, hef ég séð hvernig skortur á trú 

á eigin getu hamlar því oft á tíðum að börn og ungmenni nýti hæfni sína og eiginleika til fulls. 

Í náms- og starfsráðgjafarnáminu varð mér ljóst hversu mikilvægt hugtakið gæti verið í 

ráðgjöf. Ég gerði mér einnig grein fyrir hvað aðgangur að góðum matstækjum hefur mikið að 

segja fyrir faglegt starf náms- og starfsráðgjafar á Íslandi. Ég fékk að kynnast notkun íslensku 

áhugakönnunarinnar Bendils í vettvangsnámi mínu og heillaðist af því hversu auðskilin og 

einföld hún var í notkun. Þegar Sif Einarsdóttir benti mér á að vinna stæði yfir við gerð 

íslensks matstækis fyrir trú á eigin getu á sex áhugasviðum Hollands fannst mér það því 

tilvalið viðfangsefni fyrir meistaraverkefni. Í samráði við hana ákvað ég að nýta fyrirliggjandi 

gögn og halda áfram þróun matstækisins. Mín von er sú að þetta verkefni geti orðið liður í að 

fjölga þeim matstækjum sem náms- og starfsráðgjöfum stendur til boða á Íslandi. Með 

sameiginlegri notkun Bendils og íslensks matstækis fyrir trú á eigin getu væri einnig um góða 

viðbót að ræða við þær upplýsingar sem náms- og starfsráðgjafar geta byggt á við faglega 

vinnu sína með ráðþegum. 

Verkefnið var unnið undir leiðsögn dr. Sifjar Einarsdóttur dósents í náms- og starfsráðgjöf 

við Háskóla Íslands. Hún hefur veitt mér frábæra leiðsögn og stuðning í gegnum alla 

verkefnavinnuna. Það hefur aukið verulega þekkingu mína og færni á sviðinu og kann ég 

henni mínar bestu þakkir fyrir. Eiginmanni mínum, Sævari Erni Pálssyni, vil ég einnig þakka 

hjartanlega fyrir allan þann stuðning, hvatningu og þolinmæði sem hann hefur sýnt mér á 

meðan á verkefninu stóð sem og í náminu öllu. Þar að auki hafa foreldrar mínir og 

tengdaforeldrar veitt mér ómælda aðstoð og kann ég þeim mínar bestu þakkir fyrir. Þeim 

aðilum sem komu að yfirlestri ritgerðarinnar vil ég einnig þakka kærlega fyrir veitta aðstoð. 

1 Inngangur 

Náms- og starfsráðgjöf er fremur ung faggrein á Íslandi en hefur verið í stöðugri þróun hér á 

landi síðastliðin 30 ár. Ein þeirra leiða sem náms- og starfsráðgjafar hafa notað í vinnu sinni 

með ráðþegum eru sálfræðileg matstæki og hafa áhugakannanir gegnt þar veigamiklu 

hlutverki. Slíkar kannanir voru fyrst um sinn þýddar og staðfærðar til notkunar hérlendis og 

hefur þeim verið vel tekið af ráðgjöfum og ráðþegum þeirra. Þar ber helst að nefna 

áhugakönnun Strong (e. Strong Interest Inventory) sem hefur meðal annars staðið nemendum 

á háskólastigi til boða í fjölda ára (Félag náms- og starfsráðgjafa, 1998, 2007). Auk þess hefur 

íslensk útgáfa könnunarinnar Self Direct Search (SDS) staðið til boða fyrir nemendur á 

framhaldsskólastigi og fengið nafnið „Í leit að starfi“ (Brynhildur Scheving Thorsteinsson, 

2009). Árið 2006 kom út íslenska áhugakönnunin Bendill sem byggir á íslensku náms- og 

starfsframboði (Sif Einarsdóttir og James Rounds, 2007, 2013). Allar þessar kannanir eru 

byggðar á kenningu Hollands um að flokka megi starfsáhuga (e. vocational interest) fólks í 

sex svið, sem hafa verið þýdd á íslensku sem handverkssvið (e. realistic), vísindasvið (e. 

investigative), listasvið (e. artistic), félagssvið (e. social), athafnasvið (e. enterprising) og 

skipulagssvið (e. conventional) (Holland, 1966, 1997).  

Á síðustu áratugum hefur hugtakið trú á eigin getu (e. self-efficacy) mikið verið notað í 

rannsóknum í náms- og starfsráðgjöf og er nú talið að það hafi ekki síður áhrif á náms- og 

starfsval en áhugi (Betz, 2004; Betz og Hackett, 2006; Betz og Rottinghaus, 2006; 

Rottinghaus, Lindley, Green og Borgen, 2002). Fjölmargar rannsóknir hafa skoðað tengsl 

þessara tveggja hugsmíða og hafa niðurstöður sýnt fram á fylgni á milli þeirra þó svo að eðli 

sambandsins sé ekki ljóst (Betz, Harmon og Borgen, 1996; Lapan, Boggs og Morrill, 1989; 

Lapan, Shaughnessy og Boggs, 1996; Rottinghaus, Larson og Borgen, 2003). Því hefur 

samhliða notkun þeirra í ráðgjöf verið töluvert rædd og rannsökuð og matstæki þróuð sem 

mæla þessar tvær hugsmíðar saman (Betz, Borgen og Harmon, 1996). Þar sem kenning 

Hollands er svo ríkjandi í skilningi okkar á starfsáhuga hefur hún verið mikið notuð í slíkum 

mælingum (Betz, Harmon og Borgen, 1996). Ekkert matstæki hefur verið til á Íslandi sem 

metur trú á eigin getu en vinna við þróun slíks tækis hefur þó verið í gangi í nokkur ár. Elfa 

Huld Haraldsdóttir (2005) gerði rannsókn á próffræðilegum eiginleikum íslensks kvarða sem 

metur trú á eigin getu á sex sviðum Hollands og Ingileif Oddsdóttir (2007) þróaði matstækið 

enn frekar í rannsókn sinni. Þar sem íslenska áhugakönnunin Bendill hefur nú verið tekin í 

notkun, gæti verið gagnlegt fyrir íslenska náms- og starfsráðgjafa og ráðþega þeirra ef við 

bættist íslenskt matstæki fyrir trú á eigin getu sem hægt væri að nota samhliða Bendli. 

Tilgangur þessarar rannsóknar er því að halda áfram þar sem frá var horfið við hönnun 

matstækis fyrir trú á eigin getu og byggja á þeim niðurstöðum og takmörkunum sem fyrri 

rannsóknir sýndu. Meginmarkmið rannsóknarinnar er að leggja loka hönd á þróun 

áreiðanlegra og réttmætra kvarða fyrir mælitæki sem metur trú á eigin getu á sex sviðum 

Hollands.  

Hingað til hafa nánast öll matstæki sem náms- og starfsráðgjöfum hafa staðið til boða 

hérlendis verið þýddar og staðfærðar útgáfur erlendra tækja sem flest hafa verið búin til og 

þróuð í Bandaríkjunum. Við þýðingu og staðfæringu matstækja er mikilvægt að huga að 

próffræðilegum eiginleikum þeirra líkt og áreiðanleika og réttmæti. Þrátt fyrir að oft sé talað 

um ólíkar hliðar réttmætis hefur Messick (1995) bent á að réttmæti sé í raun alhliða mat á 

hversu vel kenningar og rannsóknir styðji fyrirhugaða túlkun og notkun matsniðurstaðna. Í 

því felst meðal annars hversu viðeigandi þær eru á milli ólíkra hópa og aðstæðna, til dæmis á 

milli menningarhópa. Þegar matstæki eru flutt inn til notkunar í öðrum menningarheimum er 

sá þekkingargrunnur og kenningar sem þau byggja á einnig fluttur inn (Sif Einarsdóttir, 

2008). Því þarf að huga að þvermenningarlegu gildi þeirra kenninga og hugsmíða sem tækin 

eiga að meta. Við flutning matstækja á milli menningarhópa getur verið hætta á skekkju (e. 

bias) sem ógnar réttmæti í túlkun þýdda matstækisins. Ástæður fyrir slíkum skekkjum geta 

meðal annars verið þær að hugsmíðarnar eru álitnar algildar, óháð ólíkum menningarbundnum 

áhrifaþáttum (van de Vijer og Poortinga, 2005; van de Vijer og Tanzer, 2004). Því er 

mikilvægt að prófa innfluttar kenningar og hugsmíðar vel í þeim menningarheimi sem ætlað 

er að nota þær, með því að athuga þvermenningarlegt réttmæti þeirra (e. cross-cultural 

validity) (Sif Einarsdóttir, 2008). Þær áhugakannanir sem hér á undan voru nefndar meta 

starfsáhuga út frá sex áhugasviðum Hollands og hefur áreiðanleiki þeirra og réttmæti til 

notkunar á Íslandi verið stutt með ýmsum rannsóknum (sjá t.d. Brynhildur Scheving 

Thorsteinsson, 2009; Einarsdóttir, Rounds, Ægisdóttir og Gerstein, 2002). Hér á eftir verður 

kenningu Hollands því stuttlega lýst og fjallað um rannsóknir á henni hérlendis og erlendis.  

1.1 Kenning Hollands um starfsáhuga 

John L. Holland (1966, 1997) setti fram kenningu sína um starfsáhuga um miðja síðustu öld. 

Hún hefur verið ríkjandi á sviði kenninga um starfsáhuga og eru flestar áhugasviðskannanir 

byggðar að einhverju leyti á kenningu hans (Campell og Borgen, 1999; Tracey og Rounds, 

1996). Tilgangur kenningarinnar er fyrst og fremst að skýra starfstengda hegðun og auðvelda 

fólki að vera ánægt í starfi. Kenningin gerir ráð fyrir að starfsáhugi sé ein af birtingarmyndum 

persónuleika fólks og að fólk í sömu störfum hafi svipuð persónueinkenni, glími við áskoranir 

á svipaðan hátt og þannig verði umhverfið sem það lifir og hrærist í einnig svipað (Holland, 

1966, 1997).  

Eins og áður sagði heldur Holland (1966, 1997) því fram að hægt sé að flokka starfsáhuga í 

sex meginsvið, það er handverkssvið (e. realistic), vísindasvið (e. investigative), listasvið (e. 

artistic), félagssvið (e. social), athafnasvið (e. enterprising) og skipulagssvið (e. 

conventional). Á ensku er skammstöfunin RIASEC gjarnan notuð þegar talað er um sex 

áhugasvið Hollands sem hefur verið þýtt á íslensku sem HVLFAS. Nánari lýsingu á 

áhugasviðunum sex má sjá í viðauka 1. Þessir flokkar lýsa ólíkum persónuleikagerðum (e. 

personality types) sem eru eins konar líkön eða frumgerðir byggðar á einkennandi samspili 

milli ólíkra samfélagslegra og persónulegra þátta. Þannig er hægt að bera einstaklinga saman 

við þessar frumgerðir og því meira sem einstaklingur líkist ákveðinni persónuleikagerð þeim 

mun líklegra er að hann búi yfir þeim persónueinkennum og hegðun sem er lýsandi fyrir hana. 

Kenningin gerir einnig ráð fyrir að hægt sé að flokka starfsumhverfi fólks á sama hátt og 

áhuga. Því ættu einstaklingar að njóta sín best í umhverfi sem samsvarar eigin gildum og 

viðhorfum, þar sem þeir geta nýtt hæfileika sína og eiginleika til fulls. Þar af leiðandi njóti til 

dæmis einstaklingar með áhuga á handverkssviði sín betur í námi og störfum sem eru 

einkennandi fyrir sama svið og svo framvegis. 

Einn af lykilþáttum í kenningu Hollands er formgerðarlíkan (e. calculus) fyrir starfsáhuga 

sem lýsir tengslum áhugasviðanna sex. Með formgerð starfsáhuga (e. vocational interest 

structure) er átt við hvað fólki finnst líkt og ólíkt með mismunandi störfunum og hvernig þau 

tengjast í huga þess (Sif Einarsdóttir og James Rounds, 2013). Eins og sjá má á mynd 1 telur 

Holland (1997) tengslum áhugasviðanna sex best lýst með því að staðsetja þau á hornum 

sexhyrnings. Fjarlægð sviðanna á sexhyrningnum lýsir því hversu kenningalega skyld eða lík 

þau eru; því styttra sem er á milli þeirra, þeim mun líkari eru þau. Til dæmis eru 

handverkssvið og vísindasvið nálægt hvort öðru og líkjast því hvort öðru en vísindasvið og 

athafnasvið eru langt frá hvort öðru og eru því mjög ólík.  

Samkvæmt Holland þjónar sexhyrningslíkanið þrenns konar tilgangi. Í fyrsta lagi segir það til 

um samræmi (e. consistency) í starfsáhuga fólks. Einstaklingur sem hefur mestan áhuga á 

tveimur sviðum sem liggja samhliða á sexhyrningnum, til dæmis listasviði og félagssviði er 

með gott samræmi í starfsáhuga. Einstaklingur með áhuga á listasviði og skipulagssviði er 

aftur á móti með ósamræmi í starfsáhuga. Í öðru lagi skilgreinir líkanið samræmi 

starfsumhverfis á sama hátt og starfsáhuga (Holland, 1997). Samræmi er mikilvægt hugtak 

þar sem þeir einstaklingar sem hafa meira samræmi í starfsáhuga eiga oft auðveldara með að 

velja sér starfsvettvang þar sem erfitt getur verið að finna störf sem hafa einkenni gagnstæðra 

sviða (Holland, Powell og Fritzsche, 1994). Í þriðja lagi segir líkanið til um samsvörun (e. 

congruence) milli áhugasviðs og umhverfis. Þegar starfsáhugi einstaklings og náms- eða 

starfsumhverfi hans passa saman er um mikla samsvörun milli einstaklings og umhverfis að 

ræða. Hversu mikil samsvörunin er getur síðan spáð fyrir um þætti eins og starfsánægju og 

árangur einstaklinga í námi og/eða starfi (Holland, 1997).  

Kenning Hollands hefur haft gífurleg áhrif á ráðgjöf og rannsóknir á sviði náms- og 

starfsráðgjafar. Ein af ástæðum þess er ef til vill sú að sexhyrningslíkanið myndar einfaldan 

túlkunarramma sem auðveldar ráðgjöfum að útskýra fyrir ráðþegum flókinn heim ólíkra starfa 

og tengsl þeirra við starfsáhuga. Þannig hefur kenning hans og ekki síst framsetning 

formgerðarinnar (sexhyrningurinn) hjálpað til við að skipuleggja, einfalda og bæta túlkanir á 

mælingum á starfsáhuga (Campell og Borgen, 1999). Kenningin hefur verið meira rannsökuð 

en nokkur önnur starfsferilskenning (Sharf, 2010). Rannsóknir hafa meðal annars beinst að 

því að skoða hvort sexhyrningslaga formgerð starfsáhuga eins og Holland setur hana fram lýsi 

Handverkssvið 

Skipulagssvið 

Athafnasvið 

Félagssvið 

Vísindasvið 

Listasvið 

Mynd 1. Formgerðarlíkan Hollands fyrir tengsl áhugasviðanna sex (Holland, 1997). 

best formgerð starfsáhuga hjá ólíkum hópum og menningarsvæðum. Niðurstöðurnar gefa til 

kynna að sexhyrningslíkanið lýsi starfsáhuga vel í Bandaríkjunum óháð kyni, aldri, uppruna 

eða menningu (Holland 1997). Í allsherjargreiningu (e. meta-analysis) Tracey og Rounds 

(1993) kom fram að líkan Hollands passaði betur en annars konar líkan til að lýsa formgerð 

starfsáhuga þegar bandarísk úrtök voru notuð. Í rannsókn Tracey og Robbins (2005) kom 

meðal annars fram að sexhyrningslíkanið virtist lýsa starfsáhuga jafn vel hjá ólíkum 

menningarhópum innan Bandaríkjanna óháð kyni og uppruna. Rannsóknir á 

formgerðarlíkaninu utan Bandaríkjanna hafa ekki gefið eins afgerandi niðurstöður. Rounds og 

Tracey (1996) gerðu til að mynda allsherjargreiningu þar sem þeir skoðuðu formgerð 

starfsáhuga með úrtökum frá 18 löndum og báru saman við formgerð í bandarískum úrtökum. 

Niðurstöðurnar gáfu til kynna að líkan Hollands hentaði ekki vel til að lýsa formgerð 

starfsáhuga í 15 af þeim 18 löndum sem um ræddi. Holland (1997) bendir þó á að þrátt fyrir 

að oft sé ekki um nákvæmt sexhyrningslaga líkan að ræða í formgerð starfsáhuga í 

fjölmenningarlegum rannsóknum, virðist röð sviðanna samt yfirleitt vera sú sama og 

kenningin segir til um, það er HVLFAS.  

Þó svo að formgerðarlíkan Hollands virðist vel stutt af rannsóknum hafa komið fram önnur 

líkön til að lýsa formgerð starfsáhuga hjá fólki. Eitt þeirra er líkan Predigers (1982). Hann 

heldur því fram að tvær meginvíddir hljóti að vera undirliggjandi í líkani Hollands þar sem 

hann setji sexhyrninginn fyrir samband áhugasviðanna fram í tveggja vídda líkani. 

Rannsóknir á líkani Predigers hafa gefið til kynna að þessar tvær víddir séu til staðar (Rounds, 

1995). Önnur þeirra lýsi áhuga á að vinna annars vegar með öðru fólki, svo sem við kennslu, 

ráðgjöf og svo framvegis og hins vegar með hlutum, til að mynda í byggingarvinnu, 

framleiðslu og fleiru (e. people/things). Hin víddin lýsi áhuga á að vinna annars vegar með 

gögn, svo sem skipulagðar upplýsingar, en hins vegar með hugmyndir, svo sem við 

hugmyndasköpun (e. data/ideas) (Einarsdóttir, Rounds og Su, 2010).  

Á mynd 2 sést hvernig víddirnar tvær falla inn í líkan Hollands. Víddin sem stendur fyrir 

fólk eða hluti fer í gegnum félagssvið annars vegar og handverkssvið hins vegar. Víddin sem 

stendur fyrir gögn og hugmyndir lendir annars vegar mitt á milli athafna- og skipulagssviðs en 

hins vegar á milli vísinda- og listasviðs (Prediger, 1982). Þar sem þessi framsetning virðist 

falla vel að hugmyndum Hollands hefur hún þó nokkuð verið notuð samhliða 

sexhyrningslíkani hans (t.d. Einarsdóttir o.fl., 2010; Prediger, Swaney og Mau, 1993; Rounds 

og Tracey, 1993; Sif Einarsdóttir og James Rounds, 2007, 2013).  

1.1.1 Formgerð starfsáhuga á Íslandi 

Þar sem niðurstöður rannsókna á kenningu Hollands utan Bandaríkjanna eru misjafnar er 

nauðsynlegt að rannsaka formgerð áhuga í þeim hópum þar sem áætlað er að nýta hana 

(Sharf, 2010). Ísland er eitt af fáum löndum utan Bandaríkjanna þar sem rannsóknir á 

formgerð starfsáhuga hafa gefið tilefni til að ætla að kenningin eigi ágætlega við (Einarsdóttir 

o.fl., 2010). Til að mynda sýndi rannsókn á íslenskum háskólanemum að svör þeirra við 

áhugakönnun Strong falla vel að formgerðarlíkani Hollands (Einarsdóttir o.fl., 2002). Einnig 

sýndi rannsókn á þýddri og staðfærðri útgáfu áhugakönnunarinnar SDS að áreiðanleiki hennar 

og réttmæti væri gott fyrir 17 ára og eldri en niðurstöður voru ekki eins góðar fyrir yngri 

aldurshóp (Brynhildur Scheving Thorsteinsson, 2009; Einarsdóttir o.fl., 2002). Þessar 

rannsóknir renna stoðum undir að nota megi innfluttar og staðfærðar áhugakannanir byggðar á 

kenningu Hollands í náms- og starfsráðgjöf hérlendis með fólki frá 17–18 ára aldri. Þeir 

kvarðar sem notaðir eru í þessum rannsóknum innihalda þó að mestu atriði sem upprunin eru 

á bandarískum vinnumarkaði. Uppbygging vinnumarkaðarins er aftur á móti ólík á Íslandi og 

í Bandaríkjunum og því er ekki víst að kenning Hollands lýsi formgerð starfsáhuga þegar 

notuð eru atriði sem endurspegla íslenskan vinnumarkað (Einarsdóttir o.fl., 2010; Sif 

Einarsdóttir, 2008; Sif Einarsdóttir og James Rounds, 2007, 2013). Til að kanna þetta betur 

var ráðist í að hanna frá grunni íslensku áhugakönnunina Bendil. Eitt af meginmarkmiðum 

þeirrar vinnu var að prófa gildi kenningar Hollands á Íslandi með atriðum sem endurspegla 

Mynd 2. Tengsl víddanna hlutir/fólk og gögn/hugmyndir við áhugasvið Hollands (H-

Handverkssvið, V-Vísindasvið, L-Listasvið, F-Félagssvið, A-Athafnasvið og S-Skipulagssvið) 

(Prediger, 1982). 

íslenskan vinnumarkað og námsframboð sem og að kanna betur formgerð starfsáhuga hjá 

íslenskum ungmennum (Sif Einarsdóttir og James Rounds, 2007, 2013).  

Við þróun kvarða Bendils var notast við kenningalega aðferð (Sif Einarsdóttir og James 

Rounds, 2007, 2013). Hún gengur út á að þróun kvarða stýrist fyrst og fremst af þeim 

kenningalega grunni og hugsmíðum sem hann byggir á. Kvarðar sem hannaðir eru með 

þessari aðferð eru yfirleitt nokkuð skýrir og auðtúlkanlegir (Burisch, 1984). Kvarðar sem 

þróaðir eru út frá HVLFAS-sviðum Hollands eru dæmi um slíkt. Hugsmíðin sem þeir byggja 

á er sett fram í skýru kenningarlegu samhengi og því verða þeir einfaldir og auðskiljanlegir og 

ýta undir ígrundaða og skilvirka könnun á starfsvettvangi. Atriði í kvarða Bendils voru valin 

út frá þeim möguleikum sem einstaklingum standa til boða í íslensku skólakerfi og á 

vinnumarkaði. Atriðin innihéldu athafnir tengdar störfum, starfsheiti og heiti námsgreina og 

leitast var við að velja atriði sem næðu yfir allt það svið sem hugsmíðin starfsáhugi nær til. 

Þar sem um kenningalega aðferð var að ræða við hönnun matstækisins var þess einnig gætt að 

atriðin næðu yfir öll áhugasvið Hollands og að nægilega mörg atriði tilheyrðu hverju þeirra. 

Að lokum var leitast við að nota atriði sem tengjast störfum sem um 85% þjóðarinnar starfa 

við og krefjast ýmis konar menntunar (Sif Einarsdóttir og James Rounds, 2007, 2013).  

Þróun yfirkvarða sem meta sex áhugasvið Hollands fór fram í fimm meginskrefum. Í fyrsta 

lagi voru kenningaleg rök látin stýra því í hvaða kvarða hvert atriði flokkaðist, það er undir 

hvaða Hollands-svið atriðið félli miðað við kenningu hans, að mati þriggja óháðra 

matsmanna. Í öðru lagi var athuguð fylgni atriðanna við yfirkvarðana sex. Þetta var gert til að 

kanna hvort atriði innan hvers kvarða sýndu þau tengsl sem formgerðarlíkan Hollands segir til 

um. Því var kannað hvort atriðin hefðu ekki hæstu fylgni við eigin kvarða, næsthæstu fylgni 

við þann kvarða sem næst var í líkaninu og svo framvegis. Í þriðja lagi var kannað hvort 

starfavíddir Predigers kæmu fram í gögnunum og í fjórða lagi hvort atriðin í hverjum kvarða 

endurspegluðu skilgreiningu Hollands á sviðunum eða hvort bæta þyrfti við atriðum til að 

kvarðinn félli að skilgreiningunni. Að lokum var innbyrðis fylgni atriða í kvörðunum skoðuð 

til að meta enn frekar hvort þau ættu heima í tilteknum kvarða (Sif Einarsdóttir og James 

Rounds, 2007, 2013). 

Þegar formgerð þessara kvarða var skoðuð kom í ljós að röð þeirra var sú sama og 

kenningin segir til um; það er HVLFAS (Sif Einarsdóttir og James Rounds, 2007, 2013). Þó 

mynduðu þeir ekki fullkominn sexhyrning heldur fremur sporöskjulaga form sem er í takt við 

það sem margar rannsóknir á formgerðinni hafa sýnt (Holland, 1997). Formgerðin var þó 

töluvert flatari en kenningin gerir ráð fyrir þar sem kvarðarnir fyrir vísinda- og listasvið 

annars vegar og skipulags- og athafnasvið hins vegar lágu of nálægt miðju. Það gefur til 

kynna að vídd Predigers sem lýsir áhuga á að vinna annars vegar með gögn og hins vegar með 

hugmyndir kom ekki nægilega vel fram í gögnunum. Einnig var töluvert langt á milli 

vísindasviðs og listasviðs en samkvæmt líkani Hollands ættu þessi tvö svið að liggja hvort 

nálægt öðru. Þessar niðurstöður gefa til kynna að kenning Hollands passi ekki fullkomlega við 

formgerð starfsáhuga á Íslandi en sé þó vel nothæf.  

Eins og komið hefur fram hefur líkan Hollands mest verið notað í rannsóknum á 

starfsáhuga en þó hafa önnur líkön einnig verið sett fram. Tracey og Rounds (1996) lögðu til 

að um fleiri víddir væri að ræða en þær tvær sem líkan Hollands gerir ráð fyrir og settu því 

fram þriggja vídda hnattlíkan sem útvíkkun á tveggja vídda sexhyrningslíkani Hollands. 

Þriðja víddin táknar virðingarstöðu (e. prestige) starfa og liggur hornrétt á víddir Predigers 

fyrir fólk/hluti og gögn/hugmyndir. Þeir útskýrðu það sem svo að víddin fyrir virðingarstöðu 

liggi á milli norður- og suðurpóls á hnettinum. HVLFAS-svið Hollands myndu síðan raða sér 

í kringum miðbauginn. Nýleg íslensk rannsókn Einarsdóttur o.fl. (2010) sýndi fram á að 

þriðja víddin fyrir virðingarstöðu starfa kom vissulega fram þegar notuð voru atriði sem 

endurspegla íslenskan vinnumarkað. Aftur á móti sýndu íslensku gögnin að um fjórar víddir 

væri að ræða. Fyrsta víddin var svipuð vídd Predigers fyrir fólk/hluti. Hin vídd Predigers fyrir 

gögn/hugmyndir kom ekki fram. Önnur víddin lýsti virðingarstöðu starfanna. Þriðja víddin 

virtist síðan lýsa áhuga á að hafa áhrif á aðra og fjárhagslegum ávinningi (e. persuasion and 

financial gains) á móti áhuga á náttúrunni. Þessi vídd hefur ekki komið áður fram í 

rannsóknum á formgerð starfsáhuga og gæti átt sérstaklega við um íslenska menningu. Á 

fjórðu víddinni voru náttúruvísindi á öðrum endanum en þjónusta og sala á hinum. Af þess er 

ljóst að þrátt fyrir að íslensk gögn falli ekki fullkomlega að formgerðarlíkani Hollands er það 

þó enn sem komið er best til þess fallið að lýsa formgerð starfsáhuga á Íslandi þar sem ekki 

hefur enn verið þróað annað líkan sem á betur við.  

Þrátt fyrir að starfsáhugi hafi verið talinn einn af mikilvægustu þáttunum þegar kemur að 

náms- og starfsvali einstaklinga hefur á síðustu áratugum ekki síður verið rætt um mikilvægi 

starfstengdrar trúar á eigin getu (e. vocational self-efficacy) í þessu samhengi (t.d. Hackett og 

Betz, 1981; Lent, Brown og Hackett, 1994). Einnig hafa tengsl starfsáhuga og trúar á eigin 

getu verið töluvert mikið rannsökuð og niðurstöður sýnt að þessar tvær breytur tengjast (Betz, 

Harmon og Borgen, 1996; Lapan o.fl., 1989; Lapan o.fl., 1996; Rottinghaus o.fl., 2003) og 

eru mikilvægar þegar kemur að náms- og starfsvali einstaklinga (Betz og Borgen 2000; 

Donnay og Borgen, 1999). Vegna tengsla þessara tveggja hugsmíða hefur kenning Hollands 

og formgerðarlíkan hans töluvert verið notað við rannsóknir á starfstengdri trú á eigin getu og 

í hönnun matstækja sem mæla hana (Betz, Harmon og Borgen, 1996). Hér á eftir verður því 

rætt um kenningar og rannsóknir á hugtakinu trú á eigin getu, tengsl þess við starfsáhuga og 

hönnun matstækja sem mæla þessa hugsmíð.  

1.2 Kenning Bandura um trú á eigin getu 

Kenning Bandura um trú á eigin getu er félagsnámskenning sem kom fram á sjónarsviðið fyrir 

tæpum 40 árum (Bandura, 1977). Kenningin var fyrst nýtt í tengslum við þróun náms- og 

starfsferils af Hackett og Betz (1981; Betz og Hackett, 1981). Upphaflega beindust rannsóknir 

þeirra að áhrifum trúar á eigin getu á starfsferilsþróun kvenna. Í dag er hún aftur á móti talin 

einn af lykilþáttum þegar kemur að starfsferilsþróun almennt og hefur einnig verið nýtt til að 

skýra starfsferilsþróun annarra minnihlutahópa (Betz, 2004; Betz og Hackett, 2006). 

Bandura (1977, 1997) skilgreinir hugtakið trú á eigin getu sem trú einstaklingsins á að 

hann geti á árangursríkan hátt framkvæmt ákveðið verkefni. Trú á eigin getu hefur ekki að 

gera með raunverulega hæfni einstaklingsins til að takast á við verkefnið heldur einungis trú 

hans á það sem hann getur gert með hæfni sinni undir ákveðnum kringumstæðum. Þannig er 

trú á eigin getu ekki almenn heldur verður hún að eiga við ákveðið verkefni eða hegðun til að 

vera merkingabær, til dæmis er hægt að tala um trú á eigin getu í stærðfræði, félagslegum 

samskiptum, dansi og svo framvegis.  

 

 

 

 

 

 

 

 

 

Bandura (1977, 1997) gerir einnig greinarmun á trú á eigin getu og væntingum um útkomu (e. 

outcome expectations). Tengsl þessara tveggja þátta má sjá á mynd 3. Væntingar um útkomu 

er mat einstaklingsins á að ákveðin hegðun skili ákveðinni útkomu (ef ég geri þetta, hvað 

gerist þá?) en trú á eigin getu hefur að gera með trú hans á að hann geti framkvæmt þá hegðun 

sem þarf til að fá hina áætluðu útkomu (get ég gert þetta?). Þannig getur einstaklingur trúað 

því að ákveðin hegðun valdi ákveðinni útkomu en haft efasemdir um getu sína til að 

framkvæma hegðunina og því getur það orðið til þess að hann reyni ekki einu sinni við hana. 

Sem dæmi mætti nefna ef einstaklingur trúir því að fari hann í háskóla muni hann fá vinnu 

Einstaklingur Hegðun Niðurstaða 

Trú á eigin 

getu 

Væntingar 

um útkomu 

Mynd 3. Líkan sem lýsir tengslum á milli trúar á eigin getu og væntinga um útkomu (Bandura, 

1977). 

með góðum launum en hann hefur aftur á móti ekki trú á því að hann hafi getuna eða agann til 

að stunda háskólanám og því sækir hann ekki um námið.  

Hugtakið um trú á eigin getu er gagnlegt bæði fræðilega og í ráðgjöf þar sem kenningin 

sjálf gerir ráð fyrir ákveðnum innri tengslum milli hugtaka (sjá mynd 4) sem auðvelt er að 

setja fram og skilja. Eins og sjá má hægra megin á mynd 4 gengur kenningin út frá því að trú 

einstaklingsins á eigin getu hafi áhrif á að minnsta kosti þrjá þætti hegðunar. Í fyrsta lagi 

hvort einstaklingurinn reyni á annað borð við hegðunina eða forðist hana (e. approach vs. 

avoidence behavior), í öðru lagi hversu mikið hann leggur á sig (e. quality of performance) og 

í þriðja lagi þrautseigju hans þegar upp koma hindranir og erfiðleikar (e. persistence) 

(Bandura, 1977, 1997). Þessir þrír þættir eru ein af ástæðum þess að trú á eigin getu er talið 

sérstaklega mikilvægt hugtak þegar kemur að náms- og starfsferli. Lítil trú einstaklings á eigin 

getu í ákveðnu verkefni getur orðið til þess að hann forðist verkefnið, sýni verri frammistöðu 

og gefist upp við fyrsta mótlæti (Betz, 2000, 2004; Betz og Borgen, 2000). 

Hugmyndin um hvort einstaklingar takist á við eða forðist verkefni er mjög einföld en um 

leið gífurlega áhrifamikil þegar kemur að þróun náms- og starfsferils. Hún lýsir þeim 

athöfnum, námi eða störfum sem einstaklingur forðast og því sem hann er tilbúinn að reyna 

við. Þegar lítil trú á eigin getu á ákveðnu sviði leiðir til forðunar getur það orðið til að 

einstaklingur útiloki námsleiðir eða störf á því sviði. Til dæmis sýndi rannsókn Betz og 

Hackett (1981) fram á að þær starfsleiðir sem þátttakendur könnuðu voru mjög tengdar trú 

þeirra á eigin getu á því sviði. Forðun getur haft slæmar afleiðingar á þann hátt að hún getur 

kallað fram vítahring þar sem við forðumst athafnir eða verkefni þar sem við höfum litla trú á 

getu okkar. Það verður til þess að við náum ekki tökum á því, sem staðfestir neikvæða 

upplifun okkar og litla trú á eigin getu okkar gagnvart því. Þannig getur forðun valdið því að 

við fáum aldrei tækifæri til að ná tökum á tilteknu verkefni (Betz, 1999, 2004; Betz og 

Borgen, 2000).  

Áhrif trúar á eigin getu á frammistöðu getur átt við um atriði eins og hvort við náum þeim 

árangri sem þarf til að standast ákveðið próf, námskeið eða menntunargráðu eða þá hæfni sem 

þarf fyrir ákveðið starf. Lítil trú á eigin getu helst í hendur við neikvætt sjálfstal eða 

kvíðaviðbrögð sem hefur áhrif á einbeitingu og þannig á frammistöðu. Að lokum geta áhrif 

trúar á eigin getu á þrautseigju verið lykilatriði þegar kemur að því að ná langtímamarkmiðum 

þegar upp koma hindranir, stöku mistök eða neikvæð skilaboð frá umhverfinu. Af þessum fáu 

dæmum má sjá hversu mikil áhrif trú á eigin getu, getur haft á náms- og starfsferil 

einstaklinga (Betz, 2000, 2004).  

Vinstra megin á mynd 4 má sjá þá fjóra þætti sem Bandura telur að hafi áhrif á og móti trú 

einstaklinga á eigin getu. Þessir þættir eru fyrri frammistaða eða reynsla (e. performance 

accomplishments), herminám (e. vicarious learning), tilfinningaleg viðbrögð (e. emotional 

arousal) og hvatning og stuðningur annarra (e. verbal persuasion) (Bandura, 1977, 1997). 

Þessir þættir eru ekki síður mikilvægir en afleiðingarnar sem hér á undan hafa verið ræddar, 

þar sem þeir mynda grunninn sem hægt er að byggja á við hönnun inngripa með það að 

markmiði að auka trú á eigin getu á ákveðnu sviði. Slík inngrip gætu orðið til þess að auka við 

eða víkka þá möguleika sem viðkomandi skoðar hvað varðar náms- og starfsval (Betz, 2000, 

2004). 

Fyrri frammistaða er sá þáttur sem hefur mest áhrif á trú á eigin getu þar sem hann byggir á 

reynslu einstaklingsins á því verkefni sem um ræðir. Þegar honum tekst verkefnið vel úr hendi 

eykur það trú hans á að honum geti tekist það aftur, en ef honum mistekst minnkar það trú 

hans á eigin getu gagnvart verkefninu. Ef einstaklingnum hefur aftur á móti ítrekað tekist að 

leysa verkefnið á farsælan hátt getur trú hans á eigin getu leitt til þess að hann nái að yfirstíga 

hindranir sem síðar verða á vegi hans, sem eykur enn trú hans á eigin getu í verkefninu. 

Þannig geta hindranir bæði haft jákvæð og neikvæð áhrif á trú á eigin getu eftir því hvenær í 

ferlinu þær verða og hvort einstaklingurinn nær að yfirstíga þær eða ekki (Bandura, 1977, 

1997). Í ráðgjöf væri ef til vill gagnlegt að benda ráðþega á leiðir þar sem hann gæti fengið 

beina reynslu af því verkefni eða sviði sem um ræðir og aukið þannig trú sína á eigin getu. Þar 

sem ekki má gera ráð fyrir að einstaklingur ráði við hindranir, mistök eða mótlæti í fyrstu 

tilraun, er mikilvægt að tryggja að fyrsta reynsla og frammistaða hans í verkefninu eða á 

sviðinu sé jákvæð og skili árangri (Betz, 1999). 

Mynd 4. Líkan sem skýrir tengsl áhrifaþátta og afleiðinga trúar á eigin getu (Betz, 2000). 

Herminám hefur áhrif á trú á eigin getu á þann hátt að þegar einstaklingur fylgist með 

öðrum framkvæma erfitt verkefni á farsælan hátt, getur það vakið upp væntingar um að hann 

geti einnig framkvæmt verkefnið. Þar sem herminám hefur að gera með félagslegan 

samanburð eru áhrif þess á trú á eigin getu ekki eins mikil og áhrif raunverulegrar reynslu og 

viðkvæmari fyrir breytingum (Bandura, 1977, 1997). Ráðgjöf sem nýtir þennan þátt gæti til 

að mynda falist í að hjálpa ráðþega að fá tækifæri til að fara í heimsókn á vinnustað eða ræða 

við fólk sem starfar á viðkomandi sviði. Einnig gætu komið að gagni myndbönd eða aðrar 

leiðir sem sýna einstaklinga standa sig vel á sviðinu eða í verkefnum tengdum því (Betz, 

1999).  

Þriðji þátturinn sem hefur áhrif á trú á eigin getu eru tilfinningaleg viðbrögð. Þannig getur 

mikill kvíði eða ótti haft áhrif á hversu vel einstaklingur telur að hann muni standa sig. 

Einstaklingur sem er mjög kvíðinn eða hræddur hefur ef til vill litla trú á að hann komist yfir 

tilfinningarnar og nái að leysa verkefnið á farsælan hátt (Bandura, 1977, 1997). Ráðgjöf með 

hliðsjón af þessum þætti gæti til dæmis falist í að kenna eða benda á þekktar leiðir til að takast 

á við og stjórna kvíða (Betz, 1999). Að lokum getur hvatning og stuðningur annarra hjálpað 

til við að byggja upp trú á eigin getu en eitt og sér getur það verið hverfult ef raunveruleg 

reynsla er ekki í samræmi við hvatninguna. Aftur á móti getur hvatning og stuðningur annarra 

í bland við raunverulega reynslu eða herminám orðið til þess að einstaklingar sýni meiri 

þrautseigju þegar kemur að því að yfirstíga hindranir og klára tiltekið verkefni (Bandura, 

1977, 1997). Ef ráðgjafi hefur til dæmis aðstoðað ráðþega við að fá tækifæri til að öðlast 

reynslu á því sviði sem um ræðir getur hann auk þess verið sú hvatning og stuðningur sem 

ráðþegi þarf til að klára verkefnið á farsælan hátt (Betz, 1999).  

1.2.1 Tengsl trúar á eigin getu og áhuga 

Í upphaflegu rannsókn Betz og Hackett (1981) komu fram vísbendingar um tengsl milli 

starfstengdrar trúar á eigin getu og starfsáhuga á þann hátt að lítil trú á eigin getu leiði til 

forðunar sem gæti komið í veg fyrir að áhugi þróist á því sviði. Í framhaldi voru fleiri 

rannsóknir gerðar til að skoða nánar tengsl þessara tveggja breyta og sýndu þær flestar jákvætt 

miðlungssterkt samband milli þeirra (Betz, Harmon og Borgen, 1996; Lapan o.fl., 1989; 

Lapan o.fl., 1996; Rottinghaus o.fl., 2003). Lapan og félagar (1996) töldu að trú á eigin getu 

miðlaði sambandi áhuga og getu eða frammistöðu, sem setti trú á eigin getu í forgrunninn 

þegar kemur að náms- og starfsvali. Betz (1999) hefur bent á að til staðar verði að vera 

einhver trú á eigin getu á tilteknu sviði til að einstaklingur skoði það sem mögulegan valkost 

fyrir náms- og starfsferil. Því lagði hún áherslu á að veita því sérstaka athygli þegar ráðþegar 

sýna einhvern áhuga en á sama tíma skort á trú á eigin getu á ákveðnu sviði. Vissulega geti 

skortur á trú á eigin getu stundum verið vegna raunverulegs getuskorts en í mörgum tilfellum 

sé það vegna þess að viðkomandi vanti jákvæða reynslu á tilteknu sviði.  

Lent og félagar (1994) settu fram félagshugfræðikenningu um starfsferil þar sem trú á eigin 

getu er talin spila lykilhlutverk í þróun starfsáhuga sem og annarra þátta í starfsferilsþróun 

einstaklinga. Þau útskýra það á þann hátt að starfsáhugi sé til kominn vegna trúar á eigin getu 

og væntinga um útkomu. Kenningin er útskýrð með orsakalíkani þar sem trú á eigin getu og 

væntingar um útkomu spá fyrir um áhuga sem síðan spáir fyrir um ýmsa aðra 

starfsferilstengda hegðun. Ýmsar rannsóknir hafa stutt þessa framsetningu (t.d. Lent o.fl., 

1994; Lent, Brown og Hackett, 2000). Ekki hafa þó allir verið sammála þessari framsetningu. 

Tracey (2002) benti á að þó svo að fyrri rannsóknir hafi sýnt að fylgni væri á milli breytanna 

tveggja segði það í raun ekkert til um stefnu sambandsins. Hann taldi líklegra að um 

gagnkvæmt (e. reciprocal) samband væri að ræða. Þannig gæti trú á eigin getu á ákveðnu 

sviði haft áhrif á áhuga, en áhugi á ákveðnu sviði geti líka allt eins leitt af sér aukna trú á eigin 

getu á sviðinu. Langtímarannsókn Tracey (2002), sem og langtímarannsókn Nauta, Kahn, 

Angell og Cantarelli (2002) gáfu til kynna að gagnkvæmt eða tvístefnu (e. bidicretional) 

samband lýsti tengslum breytanna tveggja betur en samband þar sem aðeins er gert ráð fyrir 

áhrifum trúar á eigin getu á áhuga líkt og gert er í félagshugfræðikenningunni.  

Ekki hafa allar rannsóknir þó stutt þá staðhæfingu að í raun sé um tvær ólíkar hugsmíðar að 

ræða. Spurningin um sjálfstæði hugsmíðanna tveggja hefur verið tilefni ýmissa rannsókna og 

eru niðurstöður þeirra ekki allar á einn veg. Í rannsóknum á tengslum áhuga og trúar á eigin 

getu hefur líkan Hollands verið töluvert notað vegna þess hversu stóran þátt það á í skilningi 

okkar og hugsun um starfsáhuga (Betz, Harmon og Borgen, 1996). Tracey (1997) notaði til að 

mynda meginþáttagreiningu (e. principal-components analysis) til að bera saman formgerð 

trúar og eigin getu og áhuga. Hann nýtti til þess þriggja vídda hnattlíkan Tracey og Rounds 

(1996) sem byggir á HVLFAS-sviðum Hollands. Í rannsókninni spurði hann þátttakendur 

meðal annars um áhuga þeirra á mismunandi störfum og trú þeirra á eigin getu í þessum sömu 

störfum. Niðurstöður rannsóknarinnar sýndu að formgerðin var nánast sú sama fyrir 

hugsmíðarnar tvær. Það taldi hann styðja þá nálgun að nota svið Hollands til að mæla trú á 

eigin getu. Vegna þess hversu mjög lík formgerð breytanna tveggja var, taldi hann þó að 

hugsanlega væri ekki um tvær hugsmíðar að ræða heldur aðeins ólíkar hliðar sömu 

hugsmíðarinnar. Rannsókn Donnay og Borgen (1999) þar sem þeir notuðu 

fjölvíddargreiningu (MDS) til að kanna formgerð breytanna gaf aftur á móti vísbendingar um 

að mælingar fyrir trú á eigin getu væru ólíkar mælingum á starfsáhuga þar sem formgerð 

þeirra var lík en ekki nákvæmlega sú sama. Niðurstöður sýndu að fjarlægð á milli sviðanna 

var ekki eins fyrir áhuga og trúar á eigin getu. Vísindasvið og handverkssvið lágu fremur 

nálægt hvort örðu fyrir áhuga en athafnasvið og félagssvið lágu aftur á móti nálægt hvort örðu 

fyrir trú á eigin getu. Röð sviðanna var ekki sú sama en hún var HVLFAS fyrir áhuga eins og 

kenning Hollands gerir ráð fyrir en VHLFAS fyrir trú á eigin getu þar sem staðsetning 

vísinda- og handverkssviðs víxlaðist. Þeir töldu þessar niðurstöður styðja þá tilgátu að um 

mælingar á ólíkum hugsmíðum væri að ræða. Auk þess sýndi rannsókn þeirra fram á að trú á 

eigin getu og starfsáhugi samanlagt skýrðu marktækt meira en starfsáhugi einn og sér við að 

spá fyrir um fastráðna og ánægða einstaklinga í starfi. Rottinghaus og félagar (2003) gerðu 

allsherjargreiningu á yfir 60 rannsóknum þar sem samband áhuga og trúar á eigin getu hafði 

verið skoðað. Hún leiddi í ljós að jafnvel þótt töluverð skörun væri á milli hugsmíðanna 

tveggja væri um ólíkar hugsmíðar að ræða sem sýndu miðlungs fylgni hvor við aðra. 

Þrátt fyrir að Holland (1966, 1997) hafi aldrei notað hugtakið trú á eigin getu í kenningu 

sinni hefur hann talað um að HVLFAS persónuleikagerðirnar séu klasi ýmissa þátta annarra 

en áhuga. Armstrong og Vogel (2009) benda á að þetta sé meðal annars hægt að sjá í þróun 

mælitækisins SDS (Holland o.fl., 1994) sem Holland sjálfur tók þátt í að þróa. Matstækið 

inniheldur áhuga- og hæfnismælingar fyrir mismunandi athafnir og störf sem og sjálfsmat á 

getu á hverju af sviðunum sex. Skor einstaklingsins á þessum þremur mælikvörðum er síðan 

sett saman í lokaniðurstöðu fyrir hvert svið. Armstrong og Vogel (2009) settu þar af leiðandi 

fram aðra nálgun í rannsókn sinni á sambandi trúar á eigin getu og áhuga. Þeir lögðu til að 

líkan Hollands yrði notað sem túlkunarrammi fyrir samband áhuga og trúar á eigin getu. Ekki 

væri í raun um tvær ólíkar hugsmíðar að ræða heldur væru þær báðar hluti af 

starfsferilstengdri sjálfsmynd einstaklingsins (e. vocational self-consept). Samkvæmt tillögu 

þeirra er því ekki nauðsynlegt að gera ráð fyrir orsakasambandi í eina átt í milli áhuga og trúar 

á eigin getu líkt og gert er í félagshugfræðikenningunni. Í raun séu þessar breytur hvorar 

tveggja hluti af sömu hugsmíðinni, það er HVLFAS-persónuleikagerð og samband þeirra til 

komið vegna þess.  

Eins og sjá má er erfitt að átta sig nákvæmlega á hvernig sambandi þessara tveggja breyta 

er háttað. Rannsóknir hafa þó ítrekað sýnt hátt forspárgildi bæði trúar á eigin getu og áhuga 

fyrir náms- og starfsval einstaklinga sem bendir til að báðir þættir skipti þar máli (Betz og 

Borgen 2000; Donnay og Borgen, 1999). Samkvæmt flestum þessara rannsókna virðist þó 

sem hvorki áhugi né trú á eigin getu á ákveðnu sviði sé nægilegt eitt og sér til að leiða til 

könnunar á því með tilliti til náms- eða starfsferils. Eins og fram kom hér að ofan eru leiðir til 

að auka trú á eigin getu með inngripum innlimaðar í kenningu Bandura. Með sameiginlegri 

notkun mælinga á trú á eigin getu og áhuga væri því hægt að bera kennsl á möguleg svið í 

náms- og starfavali sem ekki hefðu áður komið til greina fyrir ráðþega að skoða vegna skorts 

á trú á eigin getu á sviðinu (Betz og Rottinghaus, 2006).  

1.3 Þróun matstækja sem mæla trú á eigin getu á sex sviðum Hollands 

Í ljósi þeirra rannsókna sem hér á undan voru nefndar, hafa nýlega verið þróuð matstæki sem 

gera ráðþegum kleift að bera saman mælingar á starfsáhuga og starfstengdri trú á eigin getu 

(Betz og Borgen, 2000). Til að það sé hægt þurfa báðar hugsmíðarnar að vera mældar á 

sambærilegan hátt (Betz, 1999). Þar sem kenning Hollands er svo ríkjandi í skilgreiningum á 

starfsáhuga hefur hún verið notuð sem grunnur fyrir slík mælitæki (Betz, Harmon og Borgen, 

1996). Eitt mest notaða matstækið af þessu tagi er Skills Confidence Inventory (SCI). Það var 

þróað með það að leiðarljósi að hægt væri að bera niðurstöður þess saman við niðurstöður 

áhugakönnunar Strong. Út frá því væri síðan hægt að sníða viðeigandi inngrip fyrir 

einstaklinga til að auka trú þeirra á eigin getu og auka þannig þá möguleika sem þeim finnst 

þeir hafa í náms- og starfsvali (Betz, Borgen og Harmon, 1996). Hér á eftir verður þróun þess 

stuttlega lýst þar sem það hefur verið notað sem fyrirmynd fyrir þróun íslenska mælitækisins 

fyrir trú á eigin getu.  

1.3.1 Þróun Skills Confidence Inventory (SCI) 

Við þróun kvarða fyrir SCI var notast við hugsmíðatengda aðferð (e. construct-based 

approach) sem leggur áherslu á einsleitni kvarða auk innihalds- og hugsmíðaréttmæti þeirra. 

Höfundar mótuðu atriði byggð á skriflegum lýsingum og eigin þekkingu á þeim kvörðum 

Strong sem meta sex áhugasvið Hollands (GOT) og hver um sig þróaði 15–25 atriði, fyrir 

hvert svið. Atriðin frá öllum höfundum voru svo sameinuð og þau atriði valin í þróunarkvarða 

SCI sem að minnsta kosti tveir þeirra voru sammála um. Þróunarkvarðarnir samanstóðu af 

195 atriðum, bæði athöfnum og námsgreinum sem tengdust einhverju af sex sviðum Hollands 

(Betz, Borgen og Harmon, 1996; Betz, Harmon og Borgen, 1996). Þróunarúrtak 

könnunarinnar samanstóð af 73 þátttakendum, bæði fullorðnum einstaklingum á 

vinnumarkaði og grunn- og framhaldsnemum í tveimur háskólum. Þátttakendur voru beðnir 

um að svara hversu mikla eða litla trú þeir hefðu á eigin getu fyrir hverja athöfn eða 

námsgrein. Svörin voru á fimm punkta kvarða þar sem einn þýddi „enga trú á eigin getu“ en 

fimm þýddi „fullkomna trú á eigin getu“. Eftir greiningu niðurstaðna úr þessu fyrsta úrtaki 

voru atriðin skoðuð og þeim fækkað út frá tveimur skilyrðum. Í fyrsta lagi þurfti atriðið að 

hafa hærri fylgni við eigin Holland-kvarða en aðra. Einnig voru atriði sem höfðu fylgni undir 

0,45 við eigin kvarða tekin út sem og atriði þar sem munur á fylgni við eigin kvarða og annan 

var minni en 0,15 (Betz, Harmon og Borgen, 1996). Í örðu lagi þurfti kynjamunur á atriðinu 

að vera í lágmarki. Þá stóðu eftir 151 atriði, 23–27 á hverjum kvarða. Áreiðanleiki innra 

samræmis (e. cronbachs alpha) var um 0,9 fyrir hvern kvarða (Betz, Borgen og Harmon, 

1996).  

Í öðrum hluta þróunarinnar var könnunin lögð fyrir 1147 vinnandi einstaklinga og 706 

háskólanema. Markmið þessa hluta var að fækka atriðum niður í 60 og nota þau til að búa til 

sex 10 atriða kvarða. Þetta var gert til að minnka lengd matstækisins og auka hagnýtingu þess 

á vettvangi. Með tilliti til niðurstaðna þess hluta voru atriði valin í lokakvarðana út frá 

eftirfarandi skilyrðum. Atriðin þurftu að hafa hæstu fylgni við eigin kvarða og lægri fylgni við 

aðra með sömu viðmiðum og áður. Auk þess þurftu þau að lágmarka kynjamun og bæta 

einhverju við lýsingu á því Hollands-sviði sem atriðið tilheyrði. Þar sem um hugsmíðatengda 

aðferð var að ræða var síðastnefnda skilyrðið stundum látið ráða fram yfir hin fyrri. Til dæmis 

var atriðið landbúnaður með fylgni upp á 0,5 við athafnasvið (eigið svið) en 0,45 við 

vísindasvið. Atriðið var hins vegar talið mikilvægt fyrir lýsingu Hollands á athafnasviði og 

var því haldið inni (Betz, Borgen og Harmon, 1996; Betz, Harmon og Borgen, 1996).  

Áreiðanleiki innra samræmis fyrir lokakvarðana var góður eða á bilinu 0,84–0,87 fyrir 

úrtak fullorðinna en 0,84–0,88 fyrir úrtak háskólanema. Til að meta réttmæti SCI var athugað 

hvort munur á milli trúar á eigin getu ólíkra hópa, til dæmis kynja, væri sá sami og fyrri 

rannsóknir og kenningar gera ráð fyrir. Það var gert með því að skoða kynjamun á svörum í 

hverjum kvarða. Hjá háskólanemendum reyndist vera marktækur munur á öll sviðum nema 

listasviði og voru meðaltöl fyrir karla hærri á handverks-, vísinda-, athafna- og skipulagssviði 

en meðaltal kvenna var hærra á félagssviði. Í úrtaki fullorðinna var aðeins munur á tveimur 

sviðum þar sem karlar voru hærri á handverks- og athafnasviði (Betz, Borgen og Harmon, 

1996; Betz, Harmon og Borgen, 1996). Þetta er að miklu leyti í samræmi við rannsóknir sem 

gerðar hafa verið á kynjamun á sviðum Hollands (Holland, 1997; Parsons og Betz, 1998; 

Rottinghaus o.fl., 2002). 

Réttmæti kvarðans var einnig skoðað með því að bera saman fylgni kvarða fyrir trú á eigin 

getu við samsvarandi kvarða fyrir áhuga mældan með áhugakönnun Strong og reyndist 

fylgnin vera frá 0,44–0,63. Fylgni á milli trúar á eigin getu á einu sviði og áhuga á öðru var 

yfirleitt ekki marktæk nema í einstaka tilvikum þegar um var að ræða svið sem lágu næst hver 

öðru í sexhyrningslíkani Hollands. Þó var marktæk fylgni á milli trúar á eigin getu á 

skipulagssviði og áhuga á vísindasviði (Betz, Borgen og Harmon, 1996; Betz, Harmon og 

Borgen, 1996). Þessar niðurstöður gefa vísbendingar um að trú á eigin getu og áhugi séu í 

raun aðskildar, en þó mjög skyldar hugsmíðar (Betz, Borgen og Harmon, 1996).  

Frá því að SCI var fyrst hannað hafa rannsóknir verið gerðar til að meta enn frekar 

áreiðanleika og réttmæti þess. Parsons og Betz (1998) fundu út að trú á eigin getu metin með 

SCI var nokkuð stöðug hjá einstaklingum, mæld með þriggja vikna millibili sem bætir við 

áreiðanleika matstækisins. Réttmæti kvarðans var einnig metið til dæmis með því að skoða 

kynjamun og voru niðurstöður í samræmi við það sem áður kom fram. Niðurstöður 

rannsóknar Donnay og Borgen (1999) sýndu fram á að SCI væri réttmæt mæling fyrir trú á 

eigin getu til að bera kennsl á fastráðna og ánægða einstaklinga í starfi. Einnig kom fram að 

mæling fyrir trú á eigin getu með SCI væri ólík mælingum á starfsáhuga með áhugakönnun 

Strong og að um gagnlegt mælitæki væri að ræða. Af þessum niðurstöðum að dæma virðist 

SCI vera réttmætt og áreiðanlegt matstæki sem getur nýst vel í ráðgjöf.  

Höfundar SCI sögðu að þrátt fyrir að þær upplýsingar sem fást með notkun matstækisins 

væru gagnlegar og merkingabærar einar og sér fyrir könnun og val á náms- og starfsferli, 

mæltu þeir sérstaklega með notkun þess samhliða áhugakönnun Strong. Á þann hátt fengjust 

meiri upplýsingar en með einhliða notkun hvors mælitækis fyrir sig (Betz, Borgen og 

Harmon, 1996; Betz, Harmon og Borgen, 1996). Þetta er í samræmi við það sem áður hefur 

komið fram og Lent o.fl. (1994) leggja til í líkani sínu, það er að til að ráðþegi hugi að tilteknu 

starfssviði þurfi bæði að vera til staðar einhver áhugi sem og trú á eigin getu á sviðinu. 

Rannsókn Betz, Harmon og Borgen (1996) sýndi þó ekki fram á hvort um orsakasamband 

væri að ræða á milli trúar á eigin getu og áhuga líkt og félagshugfræðikenningin gerir ráð 

fyrir.  

Upplýsingar sem fengjust úr samhliða notkun á mælingum á trú á eigin getu og áhuga væri 

meðal annars hægt að nota á eftirfarandi hátt: Fyrst væru þau svið skoðuð þar sem um hátt 

gildi væri að ræða á báðum hugsmíðum. Þetta væru þau svið sem best væri að leggja áherslu á 

í könnun á náms- og starfsferli. Möguleg til skoðunar væru einnig þau svið þar sem að 

minnsta kosti miðlungs áhugi væri til staðar en lítil trú á eigin getu, ef hægt væri að auka trú á 

eigin getu í gegnum íhlutun byggða á kenningu Bandura. Svið þar sem fyrir hendi væri lítill 

áhugi en mikil trú á eigin getu væru mögulegur kostur ef hægt væri að finna leiðir til að auka 

áhugann, til dæmis með því að hjálpa ráðþega að fá aukna reynslu á sviðinu. Ekki væri þó 

nauðsynlegt að skoða þessi svið ef hinir tveir flokkarnir gefa einhverja möguleika til 

skoðunar. Þau svið þar sem er lítill áhugi og lítil trú á eigin getu væru líklega ekki góður 

kostur fyrir einstaklinginn að skoða frekar (Betz, 2004; Betz og Borgen, 2000; Betz, Borgen 

og Harmon, 1996; Betz, Harmon og Borgen, 1996). Eins og sjá má getur það verið mikill 

kostur í ráðgjöf að skoða trú á eigin getu og áhuga saman og líklegt er að slíkt eigi ekki síður 

við á Íslandi.  

1.3.2 Þróun íslensks mælitækis fyrir trú á eigin getu 

Eins og komið hefur fram hafa þau matstæki sem íslenskum náms- og starfsráðgjöfum hafa 

staðið til boða einkum verið þýddar og staðfærðar útgáfur erlendra matstækja. Með tilkomu 

áhugakönnunarinnar Bendils hefur þó orðið breyting á og hefur henni verið vel tekið af náms- 

og starfsráðgjöfum og ráðþegum þeirra. Það er ef til vill ekki síst vegna þess að um ódýrt og 

einfalt mælitæki er að ræða sem tekur tillit til íslensks náms- og starfsvals (Sif Einarsdóttir og 

James Rounds, 2007, 2013). Þar sem slík áhugakönnun er nú í boði á Íslandi gæti það aukið 

enn frekar notagildi hennar ef sambærilegt matstæki fyrir trú á eigin getu væri þróað. Eins og 

íslenskar rannsóknir á formgerð starfsáhuga hafa sýnt er kenning Hollands nothæf hérlendis 

þrátt fyrir að gögn fyrir íslenskan starfsáhuga falli ekki fullkomlega að formgerðarlíkani hans. 

Þar sem kenning Hollands var notuð við þróun Bendils og niðurstöður sýndu að um 

áreiðanlegt og réttmætt matstæki væri að ræða er líklegt að hægt sé að þróa íslenskt mælitæki 

fyrir trú á eigin getu á svipaðan hátt.  

Slíkt matstæki hefur í raun verið í þróun á Íslandi í nokkur ár. Elfa Huld Haraldsdóttir 

(2005) gerði rannsókn þar sem hún kannaði próffræðilega eiginleika matstækis sem mælir trú 

á eigin getu á sex áhugasviðum Hollands. Matstækið sem notað var í rannsókn hennar og 

verið er að leggja lokahönd á í þessari rannsókn, var upprunalega þróað af Kristjönu Stellu 

Blöndal og Ingibjörgu Kaldalóns. Það var notað í rannsókn Jóns Torfa Jónassonar og 

Kristjönu Stellu Blöndal (2002) á námsgengi og afstöðu ´75- árgangsins til náms. Við gerð 

atriða fyrir matstækið voru skilgreiningar Hollands á innihaldi áhugasviðanna sex hafðar að 

leiðarljósi sem og Holland-kvarðar áhugakönnunar Strong, „Í leit að starfi“ og SCI. Valin 

voru atriði sem endurspegluðu vel hvert svið fyrir sig út frá kenningu Hollands og leitast var 

við að velja atriði sem höfðuðu til beggja kynja. Þá voru sérfræðingar sem þekktu vel til 

kenningar Hollands fengnir til að meta að hvaða sviði hvert atriði félli best. Þróunarútgáfa 

listans var síðan lögð fyrir 25 nemendur í efsta bekk grunnskóla til að fá endurgjöf á orðalag. 

Endanlegur listi innihélt 69 atriði, 11 til 12 fyrir hvert sviðanna sex. Spurningunum var svarað 

á fimm punkta likert-kvarða líkt og gert var í SCI (Elfa Huld Haraldsdóttir, 2005).  

Í rannsókn sinni kannaði Elfa Huld próffræðilega eiginleika þessa matstækis og notaði til 

þess svör ungs fólks sem tók þátt í rannsókn Kristjönu Stellu og Jóns Torfa. Þátttakendur 

rannsóknarinnar voru 528 einstaklingar á 24. aldursári sem ýmist voru í vinnu, námi eða 

hvorugt. (Elfa Huld Haraldsdóttir, 2005; Jón Torfi Jónasson og Kristjana Stella Blöndal, 

2002). Áreiðanleiki kvarðans var metinn og borinn saman við stöðlunarúrtak mælitækisins 

SCI. Hann var á bilinu 0,84–0,91 og reyndist hærri á öllum sviðum nema einu miðað við SCI. 

Réttmæti var meðal annars metið með því að skoða mun á meðaltali hvers kvarða milli kynja. 

Karlar reyndust hærri á athafnasviði en konur á félags- og skipulagssviði. Ekki var marktækur 

munur á hinum sviðunum þremur. Þetta er að einhverju leyti ólíkt því sem fyrri rannsóknir 

hafa sýnt þar sem algengt er að karlar mælist hærri en konur á handverks- og vísindasviði 

(Betz, Harmon og Borgen, 1996; Einarsdóttir og Rounds, 2009; Parsons og Betz, 1998; 

Rottinghaus o.fl., 2002; Tracey, 1997,2002).  

Einnig var skoðuð fylgni milli mælinga á hverju sviði fyrir áhuga annars vegar (mælt með 

SDS) og trú á eigin getu hins vegar. Reyndist fylgnin vera á bilinu 0,54–0,72. Það er aðeins 

hærra en í rannsókn Betz, Borgen og Harmon (1996) þar sem hún var á bilinu 0,44–0,63 eins 

og áður hefur komið fram. Þar sem um marktæka fylgni var að ræða á milli ólíkra sviða var 

það yfirleitt í samræmi við það sem kenning Hollands segir til um. Þó var fremur há marktæk 

fylgni á milli trúar á eigin getu á skipulagssviði og áhuga á vísindasviði (Elfa Huld 

Haraldsdóttir, 2005) sem er í samræmi við niðurstöður Betz, Borgen og Harmon (1996).  

Réttmæti kvarðans var einnig metið með því að skoða hversu vel tengslin milli sviðanna 

féllu að formgerð Hollands. Það var gert annars vegar með fjölvíddargreiningu (MDS) og hins 

vegar staðfestandi aðferð (e. randomization test). Þær niðurstöður sýndu að kvarðarnir féllu 

ekki nægilega vel að formgerðinni, meðal annars þar sem röð þeirra var ekki sú sama og 

kenningin segir til um. Þá var fylgni hvers atriðis við eigin kvarða og aðra skoðuð líkt og í 

rannsókn Betz, Borgen og Harmon (1996). Nokkur atriði reyndust þá hafa hærri fylgni við 

aðra kvarða en sinn eigin og sýndu ekki þá fylgni við aðra kvarða sem formgerð Hollands 

segir til um. Þau atriði voru þá tekin út og eftir stóðu 44 atriði, fimm til tíu á hverjum kvarða. 

Eftir endurskoðun kvarðanna hafði áreiðanleikinn lækkað aðeins og var á bilinu 0,83–0,86 en 

þó enn innan ásættanlegra marka. Karlar mældust nú hærri á vísinda- og athafnasviði en 

konur á félagssviði. Það er því að mestu leyti í takt við kenningar og fyrri rannsóknir. Eftir 

endurskoðun féllu kvarðarnir mun betur að formgerðarlíkani Hollands og sýndu 

niðurstöðurnar að þau atriði sem eftir stóðu væru vel til þess fallin að mynda grunn fyrir nýtt 

og endurbætt matstæki (Elfa Huld Haraldsdóttir, 2005).  

Í rannsókn sinni hélt Ingileif Oddsdóttir (2007) áfram þar sem frá var horfið í rannsókn 

Elfu Huldar. Atriðunum 44 var fækkað niður í 20. Hluti þeirra var tekinn út vegna 

höfundarréttar þar sem þau reyndust of lík atriðum á mælitækinu SCI sem kom út í íslenskri 

þýðingu Dr. Sölvínu Konráðs árið 2005. Þar sem áhugakönnunin Bendill var nú komin til 

sögunnar, byrjaði Ingileif á að skoða þau atriði sem notuð voru við þróun hennar. Bætt var við 



27 

atriðum úr atriðabanka Bendils og samanstóð matstækið þá af 78 atriðum, 13 atriðum í 

hverjum kvarða. Nýja matstækið var síðan lagt fyrir 155 nemendur í Fjölbrautaskóla 

Norðurlands vestra á Sauðárkróki. Þátttakendur voru á aldrinum 16–20 ára af öllum brautum 

skólans (Ingileif Oddsdóttir, 2007).  

Til að kanna próffræðilega eiginleika endurbætta mælitækisins var mat lagt á áreiðanleika 

og réttmæti kvarðanna líkt og Elfa Huld hafði gert. Áreiðanleikinn var borinn saman við 

niðurstöður Elfu Huldar og stöðlunarúrtak SCI á háskólanemum og reyndist hann á bilinu 

0,85–0,93 sem var svipað og í rannsókn Elfu Huldar og hærra en í SCI. Við mat á réttmæti 

var skoðað hvernig kvarðarnir féllu að formgerðarkenningu Hollands með sömu aðferðum og 

Elfa Huld hafði notað (þ.e. fjölvíddargreiningu og staðfestandi aðferð). Niðurstöðurnar gáfu 

til kynna að lagfæringa væri þörf til að matstækið félli betur að formgerðarlíkani Hollands. Til 

að bæta matstækið var sama aðferð notuð og hjá Elfu Huld þar sem skoðuð var fylgni hvers 

atriðis við eigin kvarða og aðra. Þau atriði sem ekki höfðu hæstu fylgni við eigin kvarða eða 

þá fylgni við aðra kvarða sem formgerðarlíkanið segir til um voru fjarlægð, sem og þau atriði 

sem höfðu fylgni við eigin kvarða undir 0,3. Þá stóðu eftir 58 atriði með 9–12 atriðum á 

hverjum kvarða. Eftir þessa lagfæringu var áreiðanleiki kannaður að nýju og reyndist hann 

svipaður og áður, eða á bilinu 0,81–0,92. Áreiðanleikinn hafði lækkað mest á kvarðanum fyrir 

skipulagssvið en það er í samræmi við að flest atriði voru tekin út á þeim kvarða og innihélt 

hann því fæst atriði (Ingileif Oddsdóttir, 2007).  

Þá var formgerðin skoðuð að nýju og reyndist hún betri en í fyrra skiptið en þó virtist sem 

skipulagssviðið greindist ekki nægilega vel frá athafnasviði. Munur á meðaltali kynjanna á 

sviðunum var einnig kannaður. Aðeins var um marktækan mun að ræða á þremur sviðum. 

Karlar voru hærri en konur á handverkssviði en konur hærri á félags- og listasviði. Fylgni 

mælinga fyrir trú á eigin getu borið saman við mælingar á áhuga með áhugakönnuninni 

Bendli sýndu svipaðar niðurstöður og rannsókn Elfu Huldar (2005) þar sem fylgnin á milli 

sömu sviða var á bilinu 0,47–0,76. Hæst fylgni var alltaf á milli samsvarandi sviða fyrir trú á 

eigin getu og áhuga. Þó var töluvert meira um marktæka fylgni að ræða á milli sviða sem ekki 

liggja saman í sexhyrningslíkaninu en í rannsóknum Elfu Huldar (2005) og Betz, Borgen og 

Harmon (1996). Líkt og í hinum rannsóknunum kom fram fremur há jákvæð fylgni á milli 

trúar á eigin getu á skipulagssviði og áhuga á vísindasviði en þessi tvö svið liggja ekki saman 

í formgerðarlíkaninu. Á heildina litið sýndu niðurstöður rannsóknar Ingileifar því að um 

áreiðanlegt og réttmætt matstæki væri að ræða en nauðsynlegt væri að þróa það enn betur 

áður en það væri tekið í notkun. Frekari þróun gæti meðal annars falið í sér að bæta við nýjum 

atriðum, þá sérstaklega með tilliti til skipulagskvarðans þar sem hann aðgreindist ekki 

nægilega vel frá athafnasviði, sem og að prófa tækið á stærra úrtaki (Ingileif Oddsdóttir, 

2007)..  

Markmið þessarar rannsóknar er því að halda áfram þróun þessa íslenska matstækis fyrir 

trú á eigin getu. Leitast er við að hanna áreiðanlega og réttmæta kvarða fyrir hvert af sviðum 

Hollands sem falla betur að formgerðarlíkani hans en fyrri kvarðar gerðu. Vonast er til að með 

því sé hægt að leggja loka hönd á þróun matstækis fyrir trú á eigin getu sem hægt væri að nota 

samhliða áhugakönnuninni Bendli. Slíkt matstæki væri góð og hagnýt viðbót við þá 

möguleika sem náms- og starfsrágjöfum á Íslandi standa til boða í vinnu sinni með ráðþegum.  

2 Aðferð 

Gögnin sem notuð voru í þessari rannsókn koma úr langtímarannsókn Sifjar Einarsdóttur og 

James Rounds á þróun starfsáhuga, persónuleika (e. personality traits), lífsmarkmiða (e. life-

goals) og trúar á eigin getu. Árið 2006 var gögnum um starfsáhuga, persónuleika og 

lífsmarkmið fyrst safnað hjá hópi grunnskólanemenda í 10. bekk. Sá hluti sem snéri að 

starfsáhuga var notaður í stöðlunarútgáfu áhugasviðskönnunarinnar Bendils (Sif Einarsdóttir 

og James Rounds, 2007, 2013). Aftur var haft samband við sama hóp árið 2008 þegar 

þátttakendur voru á aldrinum 17–18 ára. Þá bættist við mæling á trú á eigin getu sem byggir á 

sex sviðum Hollands, líkt og mælingin á starfsáhuga. Sömu atriði voru svo lögð fyrir hópinn 

að nýju árið 2012 þegar þátttakendur voru á aldrinum 21–22 ára. Í þessari rannsókn er notast 

við þann hluta gagnanna sem fjallar um trú á eigin getu úr þriðju gagnasöfnuninni árið 2012.  

2.1 Þátttakendur 

Í upphafi gagnasöfnunar, á vorönn 2006, var úrtak nemenda í 10. bekk valið með því að fá 

lista yfir alla grunnskóla á landinu. Af þeim 40 skólum sem haft var samband við samþykkti 

21 skóli þátttöku í rannsókninni. Könnunin var lögð fyrir alla nemendur í 10. bekk í 

þátttökuskólunum. Fjöldi þátttakenda í fyrstu gagnasöfnun voru 485 manns; þar af 228 stelpur 

(47%) og 257 strákar (53%), 48% af höfuðborgarsvæðinu en 52% af landsbyggðinni (Sif 

Einarsdóttir og James Rounds, 2007, 2013). Árið 2012 var haft samband við þátttakendur og 

þeir beðnir um að taka þátt að nýju. Ríflega helmingur þátttakenda (56%) svöruðu því kalli og 

í þeim gögnum sem hér eru notuð voru þátttakendur alls 274 talsins. Svör einhverra 

þátttakenda voru þó ónothæf þar sem hluti þeirra hætti þátttöku áður en könnuninni lauk eða 

sleppti því að svara mörgum spurningum. Endanlegt úrtak taldi því 231 þátttakanda á 

aldrinum 21–22 ára; þar af voru 123 (53%) konur og 108 (47%) karlar. Athygli vakti að um 

öfug kynjahlutföll var að ræða miðað við upphaflega úrtakið. Af þeim sem tóku þátt árið 2012 

voru ríflega 60% (139 manns) í námi en 70% (162 manns) höfðu lokið námi á 

framhaldsskólastigi og 4% höfðu lokið háskólanámi. Um 69% (159 manns) voru í vinnu, 

ýmist með eða án skóla. 

2.2 Matstækið 

Sem fyrr segir hefur matstækið sem notað var verið í þróun í nokkur ár. Í þessari rannsókn var 

haldið áfram þar sem frá var horfið í rannsókn Ingileifar Oddsdóttur (2007). Matstækið mælir 

trú á eigin getu á sex sviðum Hollands, það er handverkssviði, vísindasviði, listasviði, 

félagssviði, athafnasviði og skipulagssviði. Það samanstendur af þeim 78 atriðum sem Ingileif 

notaði í sinni rannsókn en að auki var 19 atriðum bætt við úr atriðabanka Bendils. Við val á 

þessum 19 atriðum voru niðurstöður úr rannsókn Ingileifar hafðar að leiðarljósi. Aðallega 

voru valin atriði sem tilheyrðu listasviði, félagssviði og skipulagssviði en þessi þrír kvarðar 

höfðu sýnt lægsta áreiðanleikann. Auk þess var hugað að því að breidd atriða í hverjum 

kvarða væri nægilega mikil til að ná yfir skilgreiningu Hollands á hverju sviði. Ein af 

takmörkunum í rannsóknarniðurstöðum Ingileifar var að skipulagssviðið aðgreindist ekki 

nægilega vel frá athafnasviði. Því var sérstaklega hugað að því að bæta við atriðum á 

skipulagssvið sem gætu komið til móts við þessa takmörkun (Sif Einarsdóttir munnleg 

heimild, janúar 2014). Í heildina samanstóð matstækið því af 97 atriðum, þar af voru 20 úr 

rannsókn Elfu Huldar, nokkur frumsamin af Ingileif Oddsdóttur og Sif Einarsdóttur en restin 

fengin úr atriðabanka Bendils. Atriðin innihéldu 74 athafnir og 23 námsgreinar sem höfðu 

verið flokkaðar eftir sviðum Hollands og voru því lýsandi fyrir þau. Dæmi um athafnir og 

námsgreinar á hverju sviði má sjá í töflu 1. Við hvert atriði voru þátttakendur beðnir um að 

leggja mat á hversu mikla trú þeir hefðu á hæfni sinni til að takast á við tilteknar athafnir eða 

námsgreinar. Svarmöguleikarnir voru á fimm punkta likert-kvarða eins og algengt er með 

slíkar kannanir og í samræmi við það sem Betz, Borgen og Harmon (1996), Elfa Huld (2005) 

og Ingileif (2007) notuðu í sínum rannsóknum. Svarmöguleikarnir voru eftirfarandi: 1) engin 

trú á eigin hæfni, 2) lítil trú, 3) nokkur trú, 4) frekar mikil trú og 5) mjög mikil trú á eigin 

hæfni.  

Tafla 1. Dæmi um atriði á hverjum kvarða. 

Kvarðar Atriði Kvarðar Atriði 

Handverkssvið Gera við húsgögn Félagssvið 
Aðstoða fatlaða nemendur í 

skóla 

Siglingafræði Sálfræði 

Vísindasvið 
Skoða lífssýni sjúklinga í 

smásjá Athafnasvið 
Vera ráðgjafi á 

ráðningarskrifstofu 

Náttúrufræði Lögfræði 

Listasvið Leika í leikriti Skipulagssvið Gera vöru- og birgðatalningu 

Myndmennt Bókfærsla 

2.3 Framkvæmd 

Í fyrstu gagnasöfnun langtímarannsóknarinnar lögðu tengiliðir í hverjum þátttökuskóla 

könnunina fyrir alla nemendur í 10. bekk (Sif Einarsdóttir og James Rounds, 2007, 2013). 

Þátttakendur voru beðnir um að gefa upp kennitölur sínar til að hægt væri að hafa samband 

við þá aftur þar sem um langtímarannsókn væri að ræða en höfðu þó möguleika á að hafna 

því. Í þessari fyrstu gagnasöfnun svöruðu nemendur stöðlunarútgáfu af áhugakönnuninni 

Bendli, spurningum um persónuleikaþætti og lífsmarkmið auk nokkurra bakgrunnsspurninga. 

Öllum spurningalistanum var svarað rafrænt.  

Árið 2012 sá Félagsvísindastofnun Háskóla Íslands um að hafa samband við þátttakendur 

að nýju með því að nota upplýsingar um heimilisfang þeirra og símanúmer sem fékkst út frá 

kennitölum þeirra. Auk þess var upplýsingum safnað um netföng þátttakenda og þeim sendur 

tölvupóstur þar sem óskað var eftir áframhaldandi þátttöku. Í tölvupóstinum var mikilvægi 

þátttöku fyrir rannsóknina útskýrt og þátttakendum boðið að fá eigin niðurstöðu úr 

áhugakönnuninni Bendli senda í tölvupósti. Einnig var þeim tjáð að þeir ættu möguleika á 10 

þúsund króna vinningi að þátttöku lokinni. Tölvupóstinum fylgdi vefslóð sem þátttakendur 

voru beðnir um að fylgja til að svara könnuninni. Þar voru þeir beðnir um upplýst samþykki 

um þátttöku með því að lesa og haka við að þeir skildu og samþykktu texta þar sem fram 

komu upplýsingar um rannsóknina. Útskýrt var að þátttaka í rannsókninni væri valfrjáls og að 

hætta mætti henni á hvaða tímapunkti sem væri. Einnig kom fram að svör þeirra yrðu tengd 

við eldri svör úr fyrri gagnasöfnun og að fyllsta trúnaðar yrði gætt í meðferð upplýsinga. 

Þegar þátttakendur höfðu gefið samþykki sitt voru þeir beðnir um að svara nokkrum 

bakgrunnsspurningum um kyn, nám og námsframvindu, stöðu á vinnumarkaði og 

draumastarf. Spurningakönnunin samanstóð af fjórum hlutum. Fyrsti hlutinn var hin eiginlega 

áhugakönnun Bendill, í öðrum hluta voru spurningar um persónuleikaþætti og spurningar um 

lífsmarkmið í þeim þriðja. Auk þess bættist við fjórði hluti sem samanstóð af þeim atriðum 

sem mynda grunninn fyrir matstækið sem er viðfangsefni þessarar rannsóknar. Eins og áður 

sagði var um 97 atriði að ræða sem meta trú einstaklinga á eigin getu út frá sex sviðum 

Hollands á fimm punkta kvarða. 

3 Niðurstöður 

Við úrvinnslu gagnanna var tilgangurinn fyrst og fremst að búa til áreiðanlega og réttmæta 

kvarða sem féllu vel að formgerðarlíkani Hollands. Auk þess var horft til þess að fækka 

atriðum til að fyrirlögn yrði ekki of löng í ljósi þess að matstækið yrði notað samhliða Bendli 

í ráðgjöf. Til að slípa kvarðana til var stuðst við þau skref sem notuð voru í þróun kvarða fyrir 

áhuga í stöðlunarútgáfu Bendils (Sif Einarsdóttir og James Rounds, 2007, 2013) sem og í 

rannsókn Betz, Borgen og Harmon (1996) við þróun matstækisins SCI. Könnuð var fylgni 

hvers atriðis við heildareinkunn eigin kvarða og annarra. Atriðin í kvörðunum voru síðan 

skoðuð í ljósi skilgreiningar Hollands á hverju sviði fyrir sig og innbyrðis fylgni atriða í 

kvörðum metin. Til að skoða próffræðilega eiginleika endurbættra kvarða var áreiðanleiki 

þeirra kannaður og borinn saman við niðurstöður rannsóknar Ingileifar auk áreiðanleika 

matstækisins SCI. Réttmæti mælitækisins var í fyrsta lagi metið með því að skoða kynjamun á 

meðaltali kvarðanna. Auk þess var skoðuð fylgni hvers kvarða fyrir trú á eigin getu við 

sambærilega kvarða fyrir áhuga úr áhugakönnuninni Bendli. Að lokum var 

fjölvíddargreiningu (MDS) beitt til að sjá hversu vel endanlegir kvarðar féllu að 

formgerðarlíkani Hollands.  

3.1 Þróun kvarða 

Byrjað var á að flokka eftir áhugasviðum þau 19 atriði sem bætt hafði verið við matstækið frá 

því í rannsókn Ingileifar Oddsdóttur (2007). Flest þeirra höfðu nú þegar verið flokkuð í 

Bendli en eftir stóðu nokkur atriði sem flokkuð voru með huglægu mati á atriðunum út frá 

faglegri þekkingu rannsakanda á kenningu Hollands. Í framhaldi voru sex kvarðar búnir til, 

einn fyrir hvert HVLFAS-svið Hollands þar sem atriðunum 78 úr rannsókn Ingileifar, sem og 

hinum 19 atriðunum sem bætt hafði verið við, var skipt niður í kvarða út frá 

áhugasviðsflokkuninni. Síðan voru gæði allra atriðanna könnuð með því að skoða dreifingu 

svara á hverju atriði fyrir sig. Það var gert þar sem góð dreifing á svarmöguleika er forsenda 

þess að atriðin séu gagnleg við gerð kvarðanna (Clark og Watson, 1995). Niðurstöðurnar 

sýndu að allir svarmöguleikar voru notaðir í öllum atriðunum og því var ekkert atriði ónothæft 

til frekari prófana. Í viðauka 2 má sjá upphaflega kvarða með öllum 97 atriðunum. Næst var 

atriðagreining framkvæmd fyrir hvern HVLFAS-kvarða. Þá voru tvö atriði tekin út sem höfðu 

lága fylgni við heildareinkunn eigin kvarða og atriðagreining sýndi að áreiðanleiki kvarðans 

myndi hækka væru þau tekin út. Eftir stóðu 95 atriði. Á þessu stigi var fjöldi atriða þó mjög 

misjafn milli kvarða allt frá 11–24 atriði. Flest atriði tilheyrðu skipulagskvarðanum en það var 

sá kvarði sem þarfnaðist mestrar lagfæringar samkvæmt niðurstöðum rannsóknar Ingileifar. 

Því tilheyrðu flest atriðin þeim kvarða, af þeim sem bætt hafði verið við.  

Til að kanna hversu vel þessir fyrstu kvarðar sem samanstóðu af atriðunum 95 féllu að 

formgerðarlíkani Hollands var notuð fjölvíddargreining líkt og gert var í rannsóknum Elfu 

Huldar (2005) og Ingileifar (2007). Fjölvíddargreining gerir það að verkum að hægt er að sjá 

tengsl kvarðanna, það er formgerð þeirra á myndrænan hátt (Kruskal og Wish, 1978). Þannig 

er auðvelt að átta sig á hvort kvarðarnir raði sér á víddir á þann hátt sem kenningin gerir ráð 

fyrir og falli þannig að formgerðarlíkani Hollands. Eins og sjá má á mynd 5 falla vísindasvið 

og skipulagssvið nánast alveg saman og því er röð sviðanna HLFAVS en ekki HVLFAS eins 

og kenningin segir til um. Að öðru leyti var fjarlægð sviðanna nærri því sem 

formgerðarlíkanið gerir ráð fyrir og því gaf það vísbendingu um að kvarðarnir væru vel 

nothæfir en lagfæringa væri þörf svo að þeir féllu betur að formgerðarlíkaninu. 

 

 

Mynd 5. Niðurstöður úr fjölvíddargreiningu (MDS) fyrir trú á eigin getu á sex sviðum Hollands 

fyrir lagfæringu kvarða (H-Handverkssvið, V-Vísindasvið, L-Listasvið, F-Félagssvið, A- 

Athafnasvið og S-Skipulagssvið). 

Eins og áður kom fram voru sömu skref og stigin voru í þróun stöðlunarútgáfu Bendils (Sif 

Einarsdóttir og James Rounds, 2007, 2013) og matstækisins SCI (Betz, Borgen og Harmon, 

1996) höfð að leiðarljósi við lagfæringu kvarðanna. Til að byrja með var skoðað hvort atriðin 

hefðu hæstu fylgni við eigin kvarða. Til dæmis ætti atriðið „skipta um dekk á bíl“ sem 

flokkað hafði verið á handverkssvið að hafa hæstu fylgni við handverkskvarðann. Niðurstöður 

þeirrar könnunar sýndu að nokkur atriði höfðu ekki hæstu fylgni við eigin kvarða. Þá var 

skoðað hvort þau atriði hefðu verið rétt flokkuð samkvæmt kenningu Hollands af 

matsmönnum eða hvort þau féllu betur undir það svið, þar sem fylgnin var mest. Þá var 

einhverjum atriðum eytt út en önnur voru færð í þann kvarða sem þau sýndu hæsti fylgni við. 

Til dæmis var atriðið „meta og reikna burðarþol húsa“ upphaflega flokkað undir 

skipulagssvið. Atriði var aftur á móti með hæstu fylgni við handverkskvarðann og ákveðið var 

að færa það yfir vegna þess að það passar vel við skilgreiningu Hollands á því sviði. Hann 

nefnir til að mynda störf eins og verkfræði og byggingaeftirlitsmann (e. construction 

inspector) sem dæmigerð fyrir handverkssvið (Holland, 1966).  

Næst var fylgni hvers atriðis við aðra kvarða skoðuð, eftir þær breytingar sem áður voru 

nefndar. Þetta var gert til að kanna hvort atriðin sem flokkuð höfðu verið undir hvert svið fyrir 

sig sýndu þá fylgni við aðra kvarða sem sexhyrningslíkan Hollands gerir ráð fyrir. Til dæmis 

ættu atriði sem tilheyrðu kvarðanum fyrir handverkssvið að hafa hæsta fylgni við þann 

kvarða, næsthæsta fylgni við vísindakvarðann og skipulagskvarðann, lægri fylgni við 

listakvarðann og athafnakvarðann en lægsta fylgni við félagskvarðann. Mjög misjafnt var eftir 

kvörðum hvort atriðin innan þeirra sýndu þá fylgni sem kenningin segir til um. Á kvörðunum 

fyrir handverkssvið og félagssvið voru einungis tvö atriði sem ekki sýndu þá fylgni við hina 

kvarðana sem búist var við. Á kvarðanum fyrir vísindasvið var ekkert atriði sem raðaði sér á 

þann hátt sem formgerðarlíkanið segir til um. Öll atriðin nema eitt á þeim kvarða voru með 

næsthæsta fylgni við kvarðann fyrir skipulagssvið og ýmist athafna-, handverks- eða 

félagskvarðann. Mjög misjafnt var við hvaða kvarða atriðin höfðu lægsta fylgni en einhver 

atriði á kvarðanum fyrir vísindavið voru með lægsta fylgni við alla aðra kvarða nema 

skipulagskvarðann.  

Atriðin á kvörðunum fyrir listasvið og skipulagssvið röðuðu sér líka mjög mismunandi á 

hina kvarðana og voru aðeins þrjú atriði með þá fylgni við aðra kvarða sem kenningin segir til 

um. Athygli vakti að nánast öll atriðin á kvarðanum fyrir vísindasvið voru með næsthæsta 

fylgni við kvarðann fyrir skipulagssvið og öfugt. Samkvæmt kenningunni liggja þessi tvö svið 

ekki saman og því ætti að vera lægri fylgni þar á milli. Mjög lítil fylgni var yfirleitt á milli 

kvarðanna fyrir vísindasvið og listasvið en í sexhyrningi Hollands liggja þessi tvö svið 

samhliða og ættu því að hafa háa fylgni hvort við annað. Atriðin á kvarðanum fyrir 

athafnasvið höfðu öll háa fylgni við skipulagskvarðann og nokkur höfðu næsthæsta fylgni við 

félagskvarðann eins og kenningin gerir ráð fyrir. Mörg atriði höfðu einnig næsthæsta fylgni 

við kvarðann fyrir vísindasvið og einhver atriði höfðu lægsta fylgni við alla hina kvarðana. Af 

þessu var því ljóst að erfitt var að nota þessa aðferð til að slípa kvarðana til þar sem atriðin 

innan hvers kvarða höfðu mjög mismikla fylgni við hina kvarðana og ekki í samræmi við það 

sem kenningin segir til um. Þessar niðurstöður vekja upp spurningar um hvort líkan Hollands 

sé best til þess fallið að lýsa formgerð trúar á eigin getu hvað varðar nám og störf á Íslandi 

samanber nýlegar rannsóknir á formgerð starfsáhuga á hérlendis (Einarsdóttir, Eyjólfsdóttir og 

Rounds, 2013; Einarsdóttir o.fl., 2010; Sif Einarsdóttir og James Rounds, 2013).  

Næst var einsleitni kvarðanna könnuð með því að skoða fylgni hvers atriðis við önnur 

atriði í eigin kvarða. Samkvæmt Clark og Watson (1995) er æskilegt að innbyrðis fylgni allra 

atriða í hverjum kvarða sé ekki mjög lág en heldur ekki mjög há. Því var í fyrsta lagi skoðað 

hvort einhver atriði hefðu mjög lága fylgni (minna en 0,25–0,30) við önnur atriði. Það gefur 

til kynna að atriðið meti hugsanlega ekki sömu hugsmíð og hin atriðin og eigi því ekki heima 

innan þess kvarða (Clark og Watson, 1995). Einnig var skoðað hvort einhver atriði hefðu 

mjög háa fylgni (meira en 0,65–0,70) við önnur atriði. Það gefur vísbendingar um að atriðin 

meti sömu hliðar hugsmíðarinnar (Clark og Watson, 1995). Um eitt til tvö atriði í hverjum 

kvarða reyndust hafa háa innbyrðis fylgni. Í þeim tilvikum var horft til þess hversu vítt svið 

atriðin næðu yfir auk kynjamunar og því atriði yfirleitt haldið inni sem náði yfir víðara svið 

og þar sem munur milli kynja var minni. Á kvarðanum fyrir félagssvið var til dæmis há fylgni 

(0,69) á milli atriðanna „taka viðtöl við fólk með geðræn vandamál“ og „aðstoða fólk í 

meðferð vegna áfengis- og fíkniefnavanda“. Þar sem geðrænn vandi og áfengis- og 

fíkniefnavandi fer oft saman er hugsanlegt að atriðin séu að hluta til að mæla sama þáttinn. 

Kynjamunur þessara tveggja atriða var mjög lítill og þar sem geðrænn vandi nær yfir stærra 

svið en áfengis- og fíkniefnavandi og hið síðarnefnda oft hluti af hinu fyrra þá var ákveðið að 

taka út atriðið „aðstoða fólk í meðferð vegna áfengis- og fíkniefnavanda“.  

Nokkuð mörg atriði höfðu lága fylgni (minna en 0,25–0,30) við mörg önnur atriði en það 

var þó mismunandi eftir kvörðum. Því voru kvarðarnir skoðaðir sérstaklega með tilliti til 

lýsingar Hollands á hverju sviði og reynt að sjá til þess að innan hvers kvarða væru atriði sem 

næðu yfir alla þætti tiltekins sviðs samkvæmt kenningunni. Atriði voru því ekki tekin út ef 

það rýrði kenningalega vídd kvarðans þó svo að þau hefðu lága fylgni við önnur atriði innan 

kvarðans. Á kvörðunum fyrir handverkssvið, félagssvið og athafnasvið voru eitt til fjögur 

atriði tekin út vegna lágrar fylgni við önnur atriði og þar sem talið var að það hefði ekki áhrif 

á kenningarlega vídd kvarðans. Á kvarðanum fyrir handverkssvið var atriðið „Fylgjast með og 

stjórna bílaumferð“ til dæmis tekið út. Á kvarðanum fyrir félagssvið var atriðið „Vera 

leiðsögumaður innanlands og erlendis“ meðal annars tekið út og á kvarðanum fyrir 

athafnasviði var til dæmis atriðið „Ferðast um vegna vinnu“ fjarlægt.  

Á kvarðanum fyrir vísindasvið voru fjögur atriði sem skáru sig úr og höfðu lága fylgni við 

önnur atriði. Þrjú þessara atriða höfðu með lestur, skilning og framsetningu fræðilegs efnis að 

gera. Það voru atriðin „skilja fræðilegar bækur og tímarit“, „lesa sjálfstætt um tiltekið 

efnissvið“ og „halda fyrirlestur um fræðilegt efni“. Þau voru öll með frekar háa innbyrðis 

fylgni sem gaf vísbendingu um að þau mældu svipaða hliðar hugsmíðarinnar en höfðu aftur á 

móti lága fylgni við mjög mörg hinna atriðanna á kvarðanum. Þrátt fyrir að tilheyra 

vísindasviði samkvæmt skilgreiningu Hollands virtust þessi atriði mæla eitthvað annað en hin 

atriði kvarðans og ættu því ef til vill ekki heima á honum. Ákveðið var að taka þau út þar sem 

þau bæði lækkuðu áreiðanleika kvarðans og gerðu það að verkum að ekki var um nægilega 

einsleitan kvarða að ræða.  

Kvarðarnir fyrir listasvið og skipulagssvið ollu töluverðum vandræðum. Á báðum þeirra 

voru nánast öll atriði með lága fylgni við einhver önnur atriði og því erfitt að meta hvaða 

atriði ættu að vera inni og hver ekki. Hugsanleg skýring á þessu gæti verið að um mjög 

breiðar hugsmíðar er að ræða í báðum tilvikum sem getur valdið því að fleiri atriði hafa lága 

fylgni við önnur (Clark og Watson, 1995). Því var ákveðið að skoða atriðin á kvörðunum 

sérstaklega út frá skilgreiningu Hollands á hvoru sviði fyrir sig. Reynt var að tryggja að 

kvarðarnir innihéldu allar hliðar þess sviðs sem þeir stóðu fyrir og atriði ekki tekin út ef þau 

voru talin nauðsynleg til að tryggja hugtakalega breidd kvarðans. Samkvæmt skilgreiningu 

Hollands á listasviði snýr það að athöfnum og störfum þar sem líkami, tungumál eða efni eru 

nýtt til að búa til listsköpun eða vörur. Í því felst meðal annars tónlist, leiklist, ritverk og 

hönnun (Holland, 1997). Eftir að kvarðinn var skoðaður með þetta að leiðarljósi voru þrjú 

atriði tekin út en kvarðinn samanstóð þá af atriðum sem snéru að tónlist, leiklist, dansi, 

bókmenntum, myndlist og hönnun. Sömu viðmið voru notuð fyrir skipulagskvarðann. 

Samkvæmt skilgreiningu Hollands á sviðinu snýr það að athöfnum sem fela í sér nákvæma, 

skipulagða og markvissa notkun á gögnum til dæmis bókhald, tölfræði og notkun 

viðskiptakerfa (Holland, 1997). Með þessa skilgreiningu að leiðarljósi voru fjögur atriði tekin 

út af skipulagskvarðanum en atriðin sem eftir stóðu tengdust bókhaldi, viðskiptum, 

tölvunotkun og tölfræði. Eftir þessar breytingar var heildarfjöldi atriða komin niður í 64 með 

7–13 atriðum í hverjum kvarða. 

3.2 Áreiðanleiki og réttmæti endanlegra kvarða 

Þegar búið var að slípa kvarðana til á þennan hátt var áreiðanleiki innra samræmis (e. internal 

consistency) skoðaður með alpha-stuðli. Áreiðanleiki innra samræmis snýst um að meta innri 

fylgni atriða í hverjum kvarða. Þannig er áreiðanleiki kvarðans metinn út frá fjölda atriða og 

meðaltali á fylgni atriða innan hvers kvarða. Eins og sést í töflu 2 er áreiðanleiki kvarðanna í 

öllum tilfellum góður, eða á bilinu 0,85–0,92. Áreiðanleikinn er hæstur á athafnasviði en þar 

eru einnig flest atriði (13 atriði). Lægstur er áreiðanleikinn á vísindasviði en að sama skapi eru 

einnig fæst atriði (7 atriði) í þeim kvarða. Hafa ber í huga að því fleiri atriði sem eru í 

kvarðanum, þeim mun hærri verður áreiðanleikinn. Því ætti alpha-stuðull að vera hærri hjá 

þeim kvörðum sem innihalda fleiri atriði eins og niðurstöðurnar sýna (Clark og Watson, 1995; 

Murphy og Davidshofer, 2005). Fylgni atriða við heildareinkunn hvers kvarða má einnig sjá í 

töflu 2 en hún er í heildina á bilinu 0,50–0,77.  

 

Tafla 2. Áreiðanleiki, fjöldi atriða og fylgni atriða í hverjum kvarða. 

 Áreiðanleiki Fjöldi atriða Fylgni atriða 

Handverkssvið 0,91 13 0,57 – 0,73 

Vísindasvið 0,85 7 0,50 – 0,69 

Listasvið 0,86 12 0,38 – 0,69 

Félagssvið 0,89 8 0,61 – 0,77 

Athafnasvið 0,92 13 0,58 – 0,77 

Skipulagssvið 0,88 11 0,50 – 0,69  

 

Einn þáttur í að skoða réttmæti kvarða er að skoða hvort fram komi sá munur á tveimur 

hópum sem kenningar og fyrri rannsóknir gera ráð fyrir (Fouad, 1999). Rannsóknir á sviðum 

Hollands hafa ítrekað sýnt fram á kynjamun þegar kemur að meðaltali á kvörðunum 

(Einarsdóttir og Rounds, 2009; Holland, 1997; Parsons og Betz, 1998; Rottinghaus o.fl., 

2002). Því var kannað hvort kynjamunur á kvörðunum væri í takt við kenningarlegar 

væntingar og fyrri rannsóknir líkt og Betz, Borgen og Harmon (1996) gerðu í sinni rannsókn. 

Í töflu 3 eru T-gildi fyrir meðaltal beggja kynja. Þar sést að konur eru hæstar á kvarðanum 

fyrir félagssvið en lægstar á kvarðanum fyrir handverkssvið og karlar eru hæstir á 

handverkskvarðanum en lægstir á félagskvarðanum. Marktækur munur er á kynjunum á öllum 

kvörðunum nema vísindasviði og athafnasviði. Karlar eru hærri en konur á kvarðanum fyrir 

handverkssvið og skipulagssvið sem þýðir að konur virðast hafa minni trú á eigin getu en 

karlar á þessum sviðum. Konur eru aftur á móti hærri en karlar á kvörðunum fyrir listasvið, og 

félagssvið sem þýðir að trú þeirra á eigin getu er meiri en karla á þeim sviðum.  

 

Tafla 3. Kynjamunur á meðaltali á mælingum á trú á eigin getu á sex sviðum Hollands (T-gildi). 

 

 

 

Konur 

N=123 

Karlar 

N=108 

 

Kvarðar Meðaltal Staðalfrávik Meðaltal Staðalfrávik t-gildi 

Handverkssvið 44,6 7,3 56,1 9,1        -10.6
*
 

Vísindasvið 48,8 9,5 51,4 10,4        -1,9 

Listasvið 52,5 9,7 47,2 9,6         4,1
*
 

Félagssvið 53,7 8,6 45,8 9,8         6,5
*
 

Athafnasvið 49,5 8,9 50,6 11,1        -0,8 

Skipulagssvið 48,0 9,4 52,2 10,3        -3,2
*
 

*
p > 0,01 

 

Önnur vísbending um réttmæti matstækisins er hvort hugsmíðin sem um ræðir, það er trú á 

eigin getu, sýni þá fylgni við aðrar hugsmíðar eða mælingar sem kenningar gera ráð fyrir 

(Fouad, 1999; Messick, 1995). Eins og áður hefur verið rætt eru trú á eigin getu og áhugi af 

flestum talin vera ólíkar en þó mjög tengdar hugsmíðar. Margar rannsóknir hafa sýnt fylgni á 

milli þessara tveggja hugsmíða en yfirleitt hefur verið um miðlungs fylgni að ræða (Betz, 

Harmon og Borgen, 1996; Lapan o.fl., 1989; Lapan o.fl., 1996; Rottinghaus o.fl., 2003). Því 

var fylgni á milli kvarðanna á matstækinu fyrir trú á eigin getu og samsvarandi kvarða í 

áhugakönnuninni Bendli skoðuð til að sjá hvort tengsl þessara tveggja hugsmíða séu eins og 

fræðin gera ráð fyrir. Eins og sést á töflu 4 er fylgni trúar á eigin getu alltaf mest við 

samsvarandi áhugasvið, eða á bilinu 0,59 (skipulagssvið) til 0,73 (félags- og athafnasvið). 

Marktæk fylgni er á milli trúar á eigin getu á einu sviði og áhuga á öðru sviði í nokkrum 

tilfellum en það virðist oftast vera á milli þeirra sviða sem liggja næst hvert öðru í 

sexhyrningslíkaninu. Hæsta fylgnin á milli tveggja sviða sem ekki liggja saman í líkaninu er á 

milli trúar á eigin getu á skipulagssviði og áhuga á vísindasviði (0,42). Í fjórum öðrum 

tilfellum er um töluvert lægri en þó marktæka fylgni að ræða á milli sviða sem ekki liggja 

saman. Það er á milli áhuga á athafnasviði og trúar á eigin getu á handverkssviði (0,27) og 

listasviði (0,19), áhuga á vísindasviði og trúar á eigin getu á athafnasviði (0,21) og áhuga á 

skipulagssviði og trúar á eigin getu á vísindasviði (0,27). 

Tafla 4. Fylgni trúar á eigin getu við samsvarandi áhugasvið Bendils. 

  Áhugasvið Bendils 

Trú á eigin getu H V L F A S 

Handverkssvið     0,71
**

    0,52
**

    0,12    -0,19
** 

   0,27
**

     0,44
**

 

Vísindasvið     0,22
**

    0,69
**

    0,06     0,03    0,11     0,27
**

 

Listasvið     0,04    0,22
**

    0,68
**

     0,34
**

    0,19
**

    -0,02 

Félagssvið    -0,22
** 

   0,09    0,21
**

     0,73
**

    0,17
**

    -0,07 

Athafnasvið     0,05    0,21
**

    0,11     0,11    0,73
**

     0,49
**

 

Skipulagssvið     0,19
**

    0,42
**

    0,04    -0,04    0,54
**

     0,59
**

 

*
P<0,05  

**
P<0,01       

 

Til að skoða tengsl milli kvarðanna á myndrænan hátt var fjölvíddargreining framkvæmd að 

nýju. Á mynd 6 sést að nú aðgreinist vísindasvið frá skipulagssviði og röð kvarðanna er nú 

HVLFAS eins og kenning Hollands segir til um. Þó sést glöggt á myndinni að listasvið og 

vísindasvið eru of langt hvort frá öðru. Samkvæmt kenningunni ætti handverkssvið og 

félagssvið að vera lengst hvort frá öðru, eins og myndin sýnir, en skipulags- og athafnasvið 

ættu að vera lengra frá vísinda- og listasviði. Ef myndin er skoðuð með víddir Predigers, 

(1982) í huga sést að víddin fyrir fólk/hluti kemur mjög skýrt fram. Víddin fyrir 

gögn/hugmyndir kemur aftur á móti ekki fram þar sem kvarðarnir fyrir skipulagssvið og 

athafnasvið annars vegar og vísindasvið og listasvið hins vegar liggja of nálægt miðju.  

 

Mynd 6. Niðurstöður úr fjölvíddargreiningu (MDS) fyrir trú á eigin getu á sex sviðum Hollands 

eftir lagfæringu kvarða (H-Handverkssvið, V-Vísindasvið, L-Listasvið, F-Félagssvið, A- 

Athafnasvið og S-Skipulagssvið). 

H 

V L 

F A S 

-1,5 

-1 

-0,5 

0 

0,5 

1 

1,5 

-1,5 -1 -0,5 0 0,5 1 1,5 



40 

 

4 Umræður 

Niðurstöður rannsóknarinnar gáfu til kynna að kvarðar matstækisins sem mæla trú á eigin 

getu á sex sviðum Hollands séu bæði áreiðanlegir og réttmætir. Kynjamunur á kvörðunum var 

að mestu leyti í samræmi við það sem búist var við. Hvað varðar fylgni milli áhuga og trúar á 

eigin getu sást að hæsta fylgnin var alltaf á milli samsvarandi sviða fyrir hvora hugsmíð. Það 

er í takt við kenningalegar væntingar og fyrri rannsóknir. Könnun á formgerð kvarðanna 

leiddi í ljós að röð sviðanna var sú sama og kenning Hollands segir til um og mynduðu þeir 

sporöskjulaga form líkt og rannsóknir á formgerð kvarða fyrir svið Hollands hafa gjarnan 

sýnt. 

Áreiðanleiki kvarðanna sex var á bilinu 0,85–0,92. Á heildina litið var áreiðanleikinn hærri 

í þessari rannsókn borið saman við SCI-kvarðana fyrir háskólanema í rannsókn Betz, Borgen 

og Harmon (1996) en þar var hann á bilinu 0,84–0,87. Áreiðanleikinn var hærri á öllum 

kvörðum nema fyrir vísindasvið og listasvið þar sem hann var sá sami. Hafa ber þó í huga að 

fjöldi atriða á samsvarandi kvörðum í rannsóknunum tveimur var ekki alltaf sá sami en gera 

má ráð fyrir að áreiðanleikinn hækki eftir því sem atriðum fjölgar. Þó munaði aldrei meiru en 

þremur atriðum á sambærilegum kvörðum á milli rannsókna. Þetta eru svipaðar niðurstöður 

og komið hafa fram í þeim tveimur íslensku rannsóknum sem þessi rannsókn byggir á (Elfa 

Huld Haraldsdóttir, 2005; Ingileif Oddsdóttir, 2007). Af þessum niðurstöðum að dæma verður 

áreiðanleiki kvarðanna sem meta trú á eigin getu á sex sviðum Hollands að teljast 

ásættanlegur.  

Hvað varðar mun á meðaltali kynjanna á sviðum Hollands (1997) hefur hann sjálfur talað 

um að þegar kemur að starfsáhuga séu karlar líklegri til að vera hærri á handverkssviði, 

vísindasviði og athafnasviði en konur hærri á félagssviði, listasviði og skipulagssviði. 

Rannsóknir á trú á eigin getu á sviðum Hollands hafa oft sýnt svipaðar niðurstöður en þó 

virðist aðeins misjafnt hvernig kynjamunurinn er á milli sviða. Í rannsókn Betz, Borgen og 

Harmon (1996) á SCI voru karlar til dæmis hærri á handverkssviði, vísindasviði, athafnasviði 

og skipulagssviði en konur hærri á félagssviði. Í rannsókn Rottinghaus o.fl. (2002) voru karlar 

einungis hærri á handverkssviði og vísindasviði en konur aftur á móti hærri á listasviði, 

félagssviði og athafnasviði. Flestum rannsóknum virðist þó bera saman um að karlar séu hærri 

en konur á handverkssviði og vísindasviði en konur hærri á félagssviði hvort heldur sem um 

er að ræða áhuga eða trú á eigin getu (Betz, Harmon og Borgen, 1996; Einarsdóttir og 

Rounds, 2009; Parsons og Betz, 1998; Rottinghaus o.fl., 2002; Tracey, 1997,2002).  

Þessi kynjamunur kemur heim og saman við þær staðalímyndir sem hafa verið ríkjandi um 

störf sem tilheyra hverju sviði fyrir sig. Bent hefur verið á að þessi munur í mælingum á 

áhuga eftir kynjum gæti því í raun verið tilkominn vegna félagsmótunar kynjanna sem verður 

til þess að konur og karlar fá ekki sömu tækifæri til að öðlast reynslu á mismunandi sviðum. 

Skortur á reynslu gæti því hamlað því að einstaklingar nái að mynda áhuga á þeim sviðum 

sem ekki falla undir ríkjandi staðalímyndir fyrir hvort kyn um sig (Betz, Harmon og Borgen, 

1996; Lent o.fl., 1994). Eins og komið hefur fram getur skortur á reynslu á ákveðnu sviði 

einnig haft þau áhrif að einstaklingur hefur litla trú á eigin getu á sviðinu þar sem hann hefur 

aldrei fengið tækifæri til að öðlast jákvæða reynslu af því. Lítil trú á eigin getu leiðir síðan til 

þess að einstaklingur forðast athafnir sem tengjast tilteknu sviði sem gerir það að verkum að 

hann mun aldrei öðlast nægilega trú á eigin getu til að áhugi geti myndast (Betz, 2000, 2004). 

Í þessari rannsókn var marktækur munur á meðaltali kynjanna á öllum kvörðunum nema 

fyrir vísindasvið og athafnasvið. Konur voru hærri en karlar á kvörðunum fyrir félagssvið og 

listasvið. Karlar voru aftur á móti hærri en konur á kvörðunum fyrir handverkssvið og 

skipulagssvið. Athygli vakti að ekki mældist marktækur munur á kynjunum á vísindasviði 

sem er ólíkt flestum erlendum rannsóknum. Íslensku rannsóknunum þremur virðist ekki alveg 

bera saman um þau svið sem hingað til hafa verið talin karlæg, það er handverkssvið og 

vísindasvið. Í rannsókn Elfu Huldar (2005) kom til að mynda ekki fram marktækur munur á 

handverkssviði og í rannsókn Ingileifar (2007) og þessari rannsókn kom ekki fram marktækur 

munur á kynjunum á vísindasviði. Þessar niðurstöður gætu þó að hluta til verið vegna 

takmörkunar á úrtökum í rannsóknunum. Á heildina litið var þó kynjamunur í þessari 

rannsókn að mestu leyti í takt við það sem fyrri rannsóknir hafa sýnt sem styður við réttmæti 

matstækisins.  

Annar liður í að meta réttmæti kvarðanna var að skoða hvort fylgni á milli samsvarandi 

Hollands-sviða á trú á eigin getu annars vegar og áhuga hins vegar væri í takt við kenningar 

og fyrri rannsóknir (Messick, 1995; Fouad, 1999). Eins og komið hefur fram ber 

rannsakendum ekki saman um hvernig sambandi þessara tveggja breyta er háttað og eru ekki 

allir sammála um að í raun sé um tvær ólíkar hugsmíðar að ræða (Armstrong og Vogel, 2009; 

Tracey, 1997). Flestar rannsóknir hafa þó sýnt fram á miðlungssterkt jákvætt samband milli 

mælinga á breytunum tveimur og hafa túlkað það sem svo að um tvær ólíkar, en nokkuð 

skyldar hugsmíðar sé að ræða (Betz, Harmon og Borgen, 1996; Lapan o.fl., 1989, Lapan o.fl., 

1996, Rottinghaus o.fl., 2003). Niðurstöður þessarar rannsóknar sýndu að fylgni milli áhuga 

og trúar á eigin getu var á bilinu 0,59–0,73. Þetta er töluvert hærri fylgni en kom fram í 

rannsókn Betz, Borgen og Harmon (1996) á þróun SCI. Þar var fylgnin á bilinu 0,44–0,63. Í 

rannsókn Rottinghaus o.fl. (2003) þar sem notuð var áhugakönnun Strong ásamt SCI til að 

mæla hugsmíðarnar tvær var fylgnin á bilinu 0,41–0,72.  

Líkt og í fyrri rannsóknum var marktæk fylgni á milli ólíkra sviða í þessari rannsókn 

yfirleitt á milli sviða sem lágu næst hverju öðru í sexhyrningslíkani Hollands. Þó vakti athygli 

að í öllum rannsóknunum þremur, það er Betz, Borgen og Harmon (1996), Rottinghaus o.fl. 

(2003) og þessari rannsókn var fremur há jákvæð fylgni á milli áhuga á vísindasviði og trúar á 

eigin getu á skipulagssviði. Þessi tvö svið liggja ekki saman í sexhyrningslíkaninu og því ætti 

fylgnin þar á milli að vera lægri. Engu að síður eru þessar niðurstöður að mestu í samræmi við 

kenningalegar væntingar og fyrri rannsóknir og gefa því til kynna að kvarðarnir fyrir trú á 

eigin getu og áhuga séu að mæla aðgreinanlegar en þó tengdar hugsmíðar.  

Eins og áður hefur komið fram voru aðferðirnar sem notaðar voru við hönnun Bendils sem 

og við hönnun SCI hafðar að leiðarljósi við hönnun kvarða fyrir trú á eigin getu. Eitt af þeim 

skrefum var að skoða fylgni atriða við eigin kvarða og aðra til að sjá hvort niðurstöður væru í 

takt við þá formgerð sem kenning Hollands segir til um. Flest atriði voru með hæstu fylgni 

við eigin kvarða eins og búist var við. Aftur á móti var fylgni atriða við aðra kvarða mjög 

misjöfn og ekki alltaf í takt við kenningarlegar væntingar. Eftir að kvarðarnir höfðu verið 

slípaðir til voru niðurstöðurnar örlítið betri að því leyti að meira samræmi var í því hvernig 

atriðin innan hvers kvarða röðuðu sér á hina kvarðana. Í ljós kom að mikil fylgni var á milli 

atriðanna á kvörðunum fyrir vísindasvið og skipulagssvið en þessi tvö svið liggja ekki saman 

á sexhyrningslíkani Hollands og því ætti fylgnin þar á milli að vera minni. Einnig var mjög 

lítil fylgni á milli kvarðanna fyrir vísindasvið og listasvið en þau liggja hlið við hlið í 

sexhyrningnum og ættu því að hafa meiri fylgni hvort við annað.  

Þessi tengsl voru síðan skoðuð á myndrænan hátt með fjölvíddargreiningu (MDS). Þá sást 

glöggt hversu langt var á milli vísindasviðs og listasviðs. Þrátt fyrir að fylgni hafi verið 

fremur há mikil á milli atriða á kvörðunum fyrir skipulagssvið og vísindasvið aðgreindust þau 

samt sem áður nægilega vel hvort frá öðru. Röð kvarðanna var HVLFAS líkt og 

formgerðarkenning Hollands segir til um og var nokkuð jafnt bil á milli þeirra. Kvarðarnir 

mynduðu þó ekki fullkominn sexhyrning heldur fremur sporöskjulaga form. Þrátt fyrir að röð 

atriða í formgerðinni sé sú sama og kenning Hollands gerir ráð fyrir, er um miklu flatara form 

að ræða. Þannig kemur vídd Predigers (1982) sem stendur fyrir fólk og hluti skýrt fram þar 

sem kvarðarnir sem tákna annars vegar vinnu með fólki (skipulagssvið) og hins vegar vinnu 

með hlutum (handverkssvið) liggja hvor á sínum enda rýmisins. Aftur á móti kemur hin 

víddin, fyrir gögn eða hugmyndir, ekki fram í gögnunum þar sem kvarðarnir fyrir skipulags- 

og athafnasvið annars vegar og vísinda- og listasvið hins vegar liggja of nálægt miðju.  

Þetta er í takt við það sem komið hefur fram í nýlegum rannsóknum á starfsáhuga á Íslandi. 

Þegar formgerð trúar á eigin getu er borin saman við formgerð starfsáhuga eins og hún kom 

fram í stöðlunarúrtaki Bendils fyrir 18 ára og eldri kemur í ljós að um nánast eins formgerð er 

að ræða (Sif Einarsdóttir og James Rounds, 2007, 2013). Einarsdóttir o.fl. (2010) benda á að 

þó svo að fyrri rannsóknir hafi sýnt fram á að formgerðarlíkan Hollands eigi vel við um 

starfsáhuga á Íslandi með kvörðum sem endurspegla íslenskan vinnumarkað, hafi það raun 

verið gert með því að velja aðeins þau atriði sem féllu vel að formgerð Hollands. Við þetta var 

þó aðeins lítill hluti þeirra atriða sem upphaflega voru valin til að endurspegla íslenskan 

vinnumarkað notuð í kvarðana. Í rannsókn þeirra var formgerð starfsáhuga skoðuð með öllum 

atriðunum sem endurspegluðu íslenskan vinnumarkað án þess að gera ráð fyrir að hún félli að 

fyrir fram ákveðinni formgerð. Niðurstöður þeirrar rannsóknar sýndu að formgerð atriðanna 

var ekki sú sama og kenning Hollands gerir ráð fyrir. Vídd Predigers sem lýsir áhuga á að 

vinna með gögn og hugmyndir virðist heldur ekki koma fram í íslenskum gögnum. Einnig var 

mikil fylgni á milli kvarðanna fyrir vísindasvið og skipulagssvið sem lágu fremur langt frá 

listasviði. Þetta er sama mynstur og kom fram í þessari rannsókn og í formgerð kvarða 

Bendils og skýrir mögulega hvers vegna erfitt reyndist að búa til kvarða fyrir listasvið og 

skipulagssvið sem sýndu þau tengsl við aðra kvarða sem kenning Hollands segir til um. 

Eins og áður hefur komið fram settu Tracey og Rounds (1996) fram þriggja vídda 

hnattlíkan til að lýsa formgerð starfsáhuga þar sem vídd eitt og tvö stóðu fyrir víddir Predigers 

en þriðja víddin lýsti virðingarstöðu starfa. Rannsókn Einarsdóttur o.fl. (2010) sýndi að þriðja 

víddin sem táknar virðingarstöðu kom einnig fram í íslenskum gögnum en þó var íslenskum 

starfsáhuga betur lýst með fjögurra vídda líkani. Nýlega hefur verið unnið að því að finna aðra 

leið til að túlka starfsáhuga á Íslandi. Einarsdóttir o.fl. (2013) gerðu rannsókn þar sem borin 

voru kennsl á 35 grunnáhugakvarða sem fundnir voru með klasa- og þáttagreiningu. 

Grunnáhugakvarðarnir voru síðan flokkaðir í átta yfirkvarða sem virtust lýsa starfsáhuga betur 

en sex áhugasvið Hollands gerðu. Þeir kvarðar voru viðskipti og rekstur, verkfræði og tækni, 

líf- og náttúruvísindi, verkleg störf, listir og hugvísindi, kennsla og félagsþjónusta, 

heilbrigðisþjónusta og björgun og að lokum þjónusta. Þar sem formgerð trúar á eigin getu í 

þessari rannsókn var nánast sú sama og formgerð áhuga í rannsóknum á Bendli er ekki 

ólíklegt að sú formgerð sem komið hefur fram í þessum nýju rannsóknum á starfsáhuga 

hérlendis eigi einnig við um trú á eigin getu. Því væri fróðlegt næsta skref í þróun íslenska 

mælitækisins að kanna hversu vel þessi vísir af að nýrri flokkun fyrir starfsáhuga hérlendis á 

við um formgerð trúar á eigin getu tengda íslenskum vinnumarkaði og námsframboði. 

Að formgerð starfsáhuga og trúar á eigin getu reyndist svo lík er í takt við niðurstöður 

rannsóknar Tracey (1997). Það vekur upp spurningar hvort í raun sé um tvær ólíkar 

hugsmíðar að ræða eða aðeins ólíkar hliðar sömu hugsmíðar. Því gæti allt eins verið að trú á 

eigin getu og áhugi séu hvoru tveggja hluti af víðari hugsmíð, það er starfstengdri sjálfsmynd 

einstaklingsins eða HVLFAS-persónuleikagerðinni, líkt og Armstrong og Vogel (2009) leggja 

til. Þrátt fyrir það er mikilvægt að greina á milli trúar á eigin getu og áhuga þar sem 

rannsóknir hafa ítrekað sýnt hátt forspárgildi beggja breyta fyrir náms- og starfsval 

einstaklinga. Hvorugur þátturinn einn og sér virðist nægilegur til að leiða til könnunar á náms- 

og starfsferli á tilteknu sviði (Betz og Borgen 2000; Donnay og Borgen, 1999). Armstrong og 

Vogel (2009) benda á að ef áhugi og trú á eigin getu eru hluti af sömu hugsmíðinni þurfi ekki 

að gera ráð fyrir að annar þátturinn þróist á undan hinum líkt og gert er í 

félagshugfræðikenningu Lents og félaga (1994). Ekki sé aðeins um að ræða að auka trú á 

eigin getu á ákveðnum sviðum til að auka áhuga heldur sé einnig hægt að hafa áhrif á áhugann 

til að auka trú á eigin getu.  

Þessar niðurstöður hafa töluvert hagnýtt gildi þegar kemur að vinnu með ráðþegum í náms- 

og starfsráðgjöf. Eins og bent hefur verið á gefa sambærilegar mælingar á áhuga og trú á eigin 

getu auka upplýsingar fram yfir það sem fæst með því að skoða aðeins annan þáttinn í einu. 

Með þeim upplýsingum sem fást með samhliða notkun matstækja fyrir starfsáhuga og trú á 

eigin getu, til dæmis Bendils og þessa matstækis, væri hægt að sníða inngrip sem tæki mið af 

ólíkum niðurstöðum hjá ráðþegum. Ef um misræmi væri að ræða á milli starfsáhuga og trúar á 

eigin getu væri hægt að leita leiða við að byggja upp annan þessara tveggja þátta og auka 

þannig þá möguleika sem einstaklingurinn hefur um val á náms- og starfsferli (Betz, 2004; 

Betz og Borgen, 2000; Betz, Borgen og Harmon, 1996; Betz, Harmon og Borgen, 1996). Eins 

og komið hefur fram talar Bandura (1977, 1997) um fjóra þætti sem hafa áhrif á mótun trúar á 

eigin getu. Því liggur beinast við að nota þá við hönnun inngripa þegar misræmi er á milli 

trúar á eigin getu og áhuga (Betz, 2000, 2004, Betz, Harmon og Borgen, 1996). Skortur á 

tækifærum til að öðlast reynslu á ákveðnum sviðum, til dæmis vegna félagsmótunar kynjanna, 

getur bæði haft áhrif á trú þeirra á eigin getu á sviðinu og mótun áhuga (Betz, 2000, 2004). 

Inngrip gæti því meðal annars falið í sér að hjálpa ráðþega að fá aukna jákvæða reynslu á 

sviðum þar sem um misræmi væri að ræða sem gæti bæði aukið trú hans á eigin getu á sviðinu 

sem og áhuga. Önnur leið sem ráðgjafar gætu farið til að styðja við þróun áhuga eða trúar á 

eigin getu á ákveðnu sviði væri í gegnum herminám. Það gæti falist í því að hjálpa ráðþegum 

að fá tækifæri til að fylgjast með öðru fólki sem stendur sig vel á tilteknu sviði til dæmis í 

gegnum vinnustaðaheimsóknir, myndbönd, viðtöl eða annað. Að auki getur ráðgjafi aðstoðað 

ráðþega við að takast á við kvíða eða ótta tengdan ákveðnum sviðum sem gæti dregið úr trú 

hans á eigin getu eða áhuga á sviðinu sem og verið honum hvatning og stuðningur á meðan 

hann tekst á við ný verkefni eða reynslu á því sviði sem um ræðir (Betz, 1999).  

Eins og sjá má gæti matstæki sem þetta nýst íslenskum náms- og starfsráðgjöfum vel í 

vinnu sinni með ráðþegum. Eins og áður sagði hefur vinna við þróun matstækisins verið í 

gangi í nokkurn tíma. Í þessari rannsókn var byggt að þeim niðurstöðum og takmörkunum 

sem fram komu í fyrri rannsóknum á matstækinu og leitast við að þróa það enn frekar og bæta 

próffræðilega eiginleika þess. Notast var við fyrirliggjandi gögn úr langtímarannsókn þar sem 

fleiri þættir voru skoðaðir en trú á eigin getu. Úrtakið samanstóð aðeins af einum aldurshópi 

og þar sem um endurfyrirlögn eftir langan tíma var að ræða takmarkaðist fjöldi þátttakenda 

við það svarhlutfall sem tók þátt að nýju. Mis vel gekk að þróa kvarða með atriðum sem 

sýndu þá fylgni við eigin kvarða og aðra sem búist var við. Sérstaklega ollu kvarðarnir fyrir 

listasvið og skipulagssvið töluverðum vandræðum þar sem um mjög víð svið var að ræða og 

einsleitni þeirra því ekki eins mikil og annarra kvarða.  

Þrátt fyrir þessar takmarkanir virðast próffræðilegir eiginleikar matstækisins á heildina litið 

vera góðir. Niðurstöður sýndu að formgerð trúar á eigin getu mæld á sex sviðum Hollands féll 

betur að sexhyrningslíkani hans en fyrri rannsóknir á matstækinu hafa sýnt. Því má ætla að 

um áreiðanlegt og réttmætt mælitæki sé að ræða fyrir trú á eigin getu á sex sviðum Hollands. 

Áhugavert næsta skref í þróun þess gæti verið að leggja það fyrir stöðlunarúrtak og 

hugsanlega breiðari aldurshóp til að auka notkunarmöguleika þess. Ef matstækið yrði tekið í 

notkun samhliða Bendli, eins og vonir standa til, væri um góða viðbót að ræða við þau 

matstæki sem náms- og starfsráðgjöfum stendur til boða á Íslandi. Upplýsingarnar sem 

fengjust með slíku mati væri síðan hægt að nýta við hönnun inngripa til að bregðast við 

misræmi í áhuga og trú á eigin getu og auka þannig þá faglegu og mikilvægu þjónustu sem 

náms- og starfsráðgjafar á Íslandi veita.  

Viðaukar 

Viðauki 1: Lýsingar á sex áhugasviðum Hollands 

H – Handverkssvið (Realistic - R) 

Þetta svið lýsir þeim sem líkar vel að vinna með höndunum og beita alls kyns verkfærum, 

tækjum og tólum. Flest líkamleg störf höfða til þeirra auk starfa sem unnin eru utandyra. Þeim 

líkar að vera í ævintýralegu umhverfi og útistörf ásamt útivist falla þeim sem hafa mestan 

áhuga á þessu sviði vel í geð (Sif Einarsdóttir og James Rounds, 2013, bls. 16).  

V – Vísindasvið (Investigative – I) 

Þeir sem falla á þetta áhugasvið hafa gaman af því að leysa vandamál með vísindalegum 

aðferðum, gera rannsóknir, vinna fræðistörf og beita rökhugsun og greiningum. Þeir vilja 

oftast vinna sjálfstætt og eru gjarnan í störfum sem krefjast mikillar einbeitingar. Þeir hafa 

fjölþætt áhugamál og eru opnir fyrir nýjum hugmyndum og reynslu (Sif Einarsdóttir og James 

Rounds, 2013, bls. 16).  

L – Listasvið (Artistic – A) 

Þeir sem falla á þetta svið hafa mestan áhuga á að vinna að sköpun og tjáningu. Þeim finnst 

oft mikilvægara að tjá tilfinningar sínar en að nota rökhugsun og kjósa gjarnan að vinna 

sjálfstætt og vera frumlegir. Þessir einstaklingar fara gjarnan óhefðbundnar leiðir í lífinu og 

eru opnir fyrir nýjum hugmyndum og reynslu (Sif Einarsdóttir og James Rounds, 2013, bls. 

16). 

F – Félagssvið (Social – S) 

Fólk á þessu sviði hefur aðallega áhuga á mannlegum samskiptum. Því líkar vel að hjálpa 

öðrum, leiðbeina og kenna. Samvinna, skipting ábyrgðar og sveigjanleiki í samskiptum skiptir 

það helst máli í starfi. Það leggur áherslu á að leysa málin með því að ræða þau út frá 

tilfinningum og samskiptum við aðra (Sif Einarsdóttir og James Rounds, 2013, bls. 16).  

A – Athafnasvið (Enterprising – E) 

Þeir sem falla á þetta svið hafa áhuga á að ná fram ákveðnum markmiðum, persónulegum og 

efnahagslegum. Þeir vilja vinna með öðrum en hafa mestan áhuga á að stjórna og hafa áhrif. 

Þeir eru gjarnan í viðskiptum, stjórnmálum og stjórnunarstörfum og vilja vera virkir í 

athafnalífi. Þessir einstaklingar eru oft tilbúnir til að taka áhættu í starfi og eru gjarnan miklir 

keppnismenn (Sif Einarsdóttir og James Rounds, 2013, bls. 16).  

S – Skipulagssvið (Conventional – C) 

Þetta svið lýsir þeim sem vilja hafa gott skipulag á vinnu sinni. Þeir vilja vinna við skýrt 

afmörkuð verkefni þar sem hægt er að leita skynsamlegra og hagnýtra lausna á vandamálum. 

Þeir eru áreiðanlegir, vilja hafa reglu á hlutunum og vinna gjarnan með gögn og skýrslur. Þeir 

vilja oft frekar vinna undir stjórn annarra eða þar sem farið er eftir skýrum áætlunum en að 

stjórna öðrum sjálfir (Sif Einarsdóttir og James Rounds, 2013, bls. 16).  

Viðauki 2: Upprunaleg flokkun atriðanna 97 samkvæmt HVLFAS-sviðum 
Hollands 

Handverkssvið Vísindasvið 

7 Skipta um dekk á bíl 5 Rannsaka plöntur, dýr eða frumur 

13 Lakka hurðir, glugga eða húsgögn 14 Skoða lífssýni sjúklinga í smásjá 

20 Gera við húsgögn 19 Skilja fræðilegar bækur eða tímarit 

25 Vera bílstjóri á sendibíl 26 Lesa sjálfstætt um tiltekin efnissvið 

33 Gera við net og önnur veiðarfæri 44 Skrifa vísindagreinar 

37 Gera við heimilistæki 
51 Vinna með einfaldar 

efnafræðiformúlur 

50 Hanna hluti úr málmi, tré, o.s.frv. 56 Reikna dæmi með vasareikni 

55 Leggja pípulagnir í hús 64 Náttúrufræði 

63 Siglingafræði 71 Læknisfræði 

72 Vélfræði 73 Stjörnufræði 

77 Rafeindafræði 84 Gera rannsóknir á matarræði fólks 

83 Fylgjast með og stjórna bílaumferð 
91 Túlka og útskýra niðurstöður 

skoðanakannana 

85 Hanna og teikna rafeindabúnað 

fyrir tölvur 

94 Tölfræði 

    Listasvið 

 
Félagssvið 

1 Teikna skopmynd eða 

teiknimyndasögu 

2 Aðstoða fatlaða nemendur í skóla 

9 Hanna íbúð á smekklegan hátt 10 Vera ráðgjafi á ráðningarstofu 

15 Syngja í hljómsveit eða kór 
16 Taka viðtöl við fólk með geðræn 

vandamál 

22 Búa til útvarpsþátt með tónlist og 

viðtölum 

21 Kenna og sinna uppeldi 

leikskólabarna 

23 Hanna auglýsingar fyrir nýja vöru 
28 Aðstoða fólk í meðferð vegna 

áfengis eða fíkniefnavanda 

27 Kenna dans 34 Þjálfa íþróttalið unglinga 

31 Fara á föndurnámskeið 38 Halda fyrirlestra um fræðilegt efni 

39 Hanna myndir eða mynstur á föt 40 Útskýra hluti fyrir öðrum 

43 Gera við föt 46 Fá fólk til að treysta þér 

45 Starfa sem fréttamaður 
49 Leiðbeina börnum og unglingum  

við tómstundastarf 

57 Spila í hljómsveit 
58 Vera leiðsögumaður innanlands eða 

erlendis 

65 Bókmenntir eða listasaga 66 Sálfræði 

69 Guðfræði 75 Sérkennslufræði 

70 Tónlistarnám 92 Aðstoða og þjóna farþegum í flugi 

74 Myndmennt 96 Samskipti og tjáning 

79 Klippa hár, lita og greiða 97 Fötlun og samfélag 

80 Leika í leikriti 

  81 Skrifa sögur 

  52 Vinna í garðinum 

Athafnasvið Skipulagssvið 

Atriði 

nr. 

 

Atriði 

nr. 

 
3 Sýna fólki og selja íbúðarhúsnæði 

4 Taka við og skrá greiðslur 

viðskiptavina í tölvu 

8 Taka þátt í nýsköpunarkeppni 
6 Hafa eftirlit með húsnæði og eigum 

fyrirtækja eða stofnana 

11 Versla með hlutabréf 12 Búa til vefsíðu 

17 Stjórna vinnu annarra 
18 Gefa viðskiptavinum upplýsingar 

um stöðu verðbréfaviðskipta 

29 Stjórna daglegum rekstri hótela 24 Annast tölvukerfi í stóru fyrirtæki 

35 Reka eigið fyrirtæki eða verslun 30 Gera vöru- og birgðatalningu 

41 Vera formaður hagsmunasamtaka 32 Skoða tæknileg vandamál 

48 Ferðast um vegna vinnu 36 Vinna skrifstofustörf 

54 Stjórna daglegum rekstri verslunar 42 Fylla út skattskýrslu 

59 Starfa sem starfsmannastjóri hjá 

stóru fyrirtæki 
47 Slá gögn inn í tölvu 

62 Lögfræði 53 Prófa nýjar mataruppskriftir 

67 Stjórnmálafræði 60 Vinna sem læknaritari 

76 Stjórnun 61 Bókfærsla 

  

68 Forritun 

  

78 Skattaréttur 

  

82 Fara yfir reikninga og bókhald 

fyrirtækja 

  

86 Meta og reikna burðarþol húsa 

  

87 Meta tjón á eignum (t.d. vegna 

bruna) 

  

88 Skrá og flokka bækur á bókasöfnum 

  

89 Skrá og skipuleggja dómsskjöl í rétti 

  

90 Skrifa og setja upp bréf í tölvu 

  

93 Forritun 

  

95 Tölvutækni 

 


